
ВЯСЁЛКА 
 
 
Паўнеба праглынула хмара, 
Дождж напаіў зямлі абшары. 
Сонца ўзялося за асушку: 
Перавязала хмару стужкай, 
Значыць, больш дожджыку не трэба, 
Яго ўжо мае досыць глеба. 
Завуць вясёлкай стужку гэту, 
Нас весяліць – яе прыкмета. 
На двор Міколка выбег з хаты, 
Угледзеў колераў багата. 
І раптам захацеў Міколка 
Намаляваць сваю вясёлку. 
Пакуль у хаце ўсё праверыў, 
Знайшоў і фарбы, і паперу, 
Вясёлка слаўная ў міжчасе 
Супольна з хмарай расплылася. 
Ды хто падскажа Колю толкам, 
Якія колеры вясёлкі? 

ПАДЛЯШША 

ЛЮБІ БРАТОК, 
РОДНЫ КУТОК 

ДОБРЫ ДЗЕНЬ, ШКОЛА! 
 
 
Гулялі ў лесе, полі, 
І з новай сілай, гартам, 
Знайшліся зноў у школе 
Мы за вучнёўскай партай. 
 
У цёплы вераснёвы 
Асенні час прыгожы 
Чароўнасць роднай мовы 
Ізноў нас заварожыць. 
 
Мы маем у праграме 
І іншыя галіны, 
Пазнаем тут таксама  
Мінулае айчыны. 
 
Пакуль не маем стомы, 
Тут, на сваіх уроках, 
Мы вывучым, вядома, 
Дзівосны свет шырокі. 
 
Пойдзем навукі следам 
У новым школьным годзе, 
Засвояць жменьку ведаў 
Настаўнікі нам штодзень. 

КВІТНЕЙ, МАЯ РАДЗІМА! 
 
 
Квітней, мая ралііма, 
Квітней і багацей, 
Каб сталася магчымым 
Тут шчасце для людзей. 
 
Каб мы жылі спакойна 
І лепей з кожным днём, 
Каб больш ніколі войны 
Не нішчылі наш дом. 
 
Каб ганарыўся працый 
Стваральнай наш народ. 
Квітнець і красавацца 
Радзіме з года ў год. 

КАБ БОЛЬШ НІКОЛІ 
 
 
Унук маленькі просіць дзеда: 
- Скажы мне, што гэта вайна? 
Дзед адказаў: - лепш каб не ведаў, 
Як і завецца нат яна. 
 
Каб войнаў не было ніколі, 
Каб і ўспамін пра іх кануў, 
Каб і ў падручніках у школе 
Больш не пісалі пра вайну. 
 
Каб вечна ў міры, у спакоі 
Пачаў урэшце жыць наш свет. 
Каб чалавек ніколі з боем 
Не лётаў да другіх планет. 

Я НАРАДЗІЎСЯ БЕЛАРУСАМ 
 
 
Я нарадзіўся беларусам, 
Беларусам буду жыць! 
Мову родную вучуся 
Шанаваць, цаніць, любіць. 
 
Сваю родную старонку 
Я люблю як і бацькоў, 
Што вучылі песні звонкай, 
Прывівалі мне любоў: 
 
І да мовы, да дубровы, 
Да палёў і да лугоў. 
І заўсёды да народу, 
Што жыве тут ад вякоў. 
 
Я клянуся, не зракуся 
Сваё роднае любіць. 
Быў і буду беларусам, 
Пакуль толькі буду жыць! 

ПЫТАННІ І АДКАЗЫ 
 
 
- Адкажыце на пытанне, дзеці: 
Што найдаражэйшае на свеце? 
- Народ, край, маці. 
 
- Адкажыце на пытанне, дзеці: 
Што найбагацейшае на свеце? 
- Зямлі багацці. 
 
-  Адкажыце на пытанне, дзеці: 
Што найвесялейшае на свеце? 
- Палі, дубровы. 
 
- Адкажыце на пытанне, дзеці: 
Што найпрыгажэйшае на свеце? 
- Родная мова. 

АЛЕСЯ З ПАДЛЕССЯ 
 
 
Малая Алеся 
Паходзіць з Падлесся, 
З-пад вялікай гунчы 
Белавежскай пушчы. 
Яна назаўсёды 
Зроднена з народам., 
Святыя ёй словы 
Беларускай мовы. 
У долі, нядолі, 
Не здрадзіць ніколі 
Родныя мясціны  
І гонар айчыны. 

МАТУЛЯ ВУЧЫЛА СЫНА 
 
 
Матуля вучыла сына: 
- Кахай дарагую айчыну! 
 
Матуля прыгадвала словы: 
- Шануй беларускую мову! 
 
Матуля вучыла штогод: 
- Любі беларускі народ! 
 
Пакляўся сын слова стрымаць: 
Любіць, шанаваць і кахаць! 
 
Сынок, ці стрымаць ты гатовы 
Матулі дадзена слова? 

ЗАПАВЕТ 
 
 
Ты, дружа мой, запамятай : 
Ў жыцці ніколі ў агарод, 
Дзе кроўны твой жыве народ 
Каменем не кідай,  
Не кідай. 
 
Мой мілы дружа, размяркуй : 
Калі за студні заўсягды 
Напіцца хочаш ты вады, 
У студню гэтую не плюй, 
 Не плюй. 
 
Ніколі, дружа, не кажы: 
,,Я не люблю айчынных слоў, 
Мова мая найгоршай з моў”. 
Ты мовай роднай даражы, 
Даражы. 
 
Калі б ты многа меў спакус: 
Нейк адцурацца ад сваіх, 
Прыліпнуць недзе да другіх, 
Кажы заўсёды: беларус, 
Я – беларус! 
 
 
 
 
 
 
 



 
16 

ВЫЯСНІЎ УНУКУ ДЗЕДКА 
 
 
- Да працы, унук, 
Маеш пару рук, 
Пару моцных ног – 
Да жыцця дарог, 
І маеш два вока – 
Каб бачыў далёка, - 
Таксама два вуха – 
Каб добра мог слухаць, 
А адзін язык – 
Каб маўчаць прывык. 
Адзін толькі нос – 
Каб не соваў скрозь. 

ШАНУЙЦЕ МАЦІ, ДЗЕЦІ 
 
 
Шануйце маці, дзеці, 
Яна ж адна на свеце. 
Кахае вельмі матка 
Заўжды сваё дзіцятка.. 
Таму і мы павінны 
Кахаць матуль няспынна. 
Найбольш мы цэнім маці, 
Калі яе ўжо страцім. 
Няма такое крамы 
Дзе прадаюцца мамы. 
Шануйце маці, дзеці, 
Яна ж адна на свеце. 

РАСЦЕ Ў ПОЛІ ХЛЕБ, КАШУЛЯ 
 
 
Да гарадскога ўнука Колі 
Прыехаў селянін дзядуля. 
Сказаў унучку, што у полі 
Расце і хлеб, расце кашуля. 
 
У вёсцы будучы, улетку, 
У поле ўнук паехаў зранку, 
Аднак не бачыў на палетках 
Следу кашуляў ці буханкаў. 
 
Дзед растлумачыў: - Хлеб духмяны 
Ў калоссях, быццам мёд у вуллі. 
А ў тонкіх сцяблінах ільняных 
Растуць валокны на кашулі. 

ТАМ ЖЫВУЦЬ БАБУЛІ І ДЗЯДУЛІ 
 
 
Настаўнік гарадское школы 
Пытае: - Дарагія дзеткі, 
Хто час канікулаў вясёлых 
Правёў у вёсцы, на палетках? 
 
Азваўся гаваркі Сярожа: 
- У вёску я заўсёды еду, 
Там так цікава і прыгожа, 
Дя можна там папоўніць веды. 
 
Жыве там усяго багата: 
Коні, каровы, пчолы ў вуллях. 
Там у старых замшэлых хатах 
Жывуць бабулі і дзядулі. 

НА ГАРЫ 
 
 
Помняцца ўсялякія забавы 
Нашае вясковай дзетвары. 
Так было палазіць нам цікава 
Па старэнькай дзедавай гары. 
 
Колькі ж там знайшлі ўсялякіх цудаў, 
Колькі ж усялякіх таямніц! 
Заглядалі мы ў куточкі ўсюды, 
Лазілі да падстрашных паліц. 
 
На гары быў балаган вялікі, 
Ды цікавых надта ж рэчаў шмат. 
Там знайшлі мы дзеда лапці з лыка, 
Як стары музейны экспанат. 
 
Пад страхой падвешаны на дроце 
На шасце ашыйнікі кілбас. 
Заглядаўся туды часта коцік, 
Ды не мог дабрацца да фрыкас. 
 
Даскангала памяць захавала 
Успамін да гэтае пары, 
Як дзяцінства наша бушавала 
На старэнькай дзедавай гары. 

РЭЛІКТЫ 
 
 
Дзедку ўнук малы пытае 
У клуні прасторнай :? 
- Чаму, дзедка, тут трымаеш 
Серп і цэп, і жорны? 
 
Растлумачыў дзедка Сашу 
З настроем прыўзнятым: 
- Гэта ж ёсць рэлікты нашы, 
Вялікая святасць. 
 
Імі жалі, малацілі  
І малолі зёрны. 
Каб да працы быць у сіле – 
Елі хлеб наш чорны. 
 
 
 
СІЛА Ў ВЕДАХ 
 
 
Дужаліся дзеці 
Летам на падворку. 
- Я дужэйшы ў свеце! – 
Закрычаў Ягорка. 
 
З панталыку збіла 
Пагаворка дзеда: 
- Не ў мускулах сіла, 
Хлопцы, толькі ў ведах. 

ГЛОБУС 
 
 
Сеў Янка з татам на аўтобус, 
У горад першы раз паехаў, 
І там купілі школьны глобус, 
Якая ж гэта была ўцеха! 
 
Толькі вярнуліся дахаты, 
Янка і ўночы спаць не можа. 
З настроем жвавым і прыўзнятым 
Рушыў ізноўку ў падарожжа. 
 
Дзе ж яму толькі не ўдалося 
Спыніцца, хоць бы на хвіліну! 
Вось ён у Азіі, Лаосе, 
У Еўропе зноў, Афінах. 

А там у Афрыцы, у Гане, 
У Конга пабываў, Анголы, 
Едзе ў Аўстралію нечакана, 
Без пашпарту і без дазволу. 
 
Зноўку ў Паўночнай і Паўднёвай 
Амерыках ён прызямліўся. 
Уражанняў так многа новых, 
Так многа зведаў, навучыўся. 
 
Вярнуўшыся дамоў прыляжа, 
Засне па падарожжы гэтым, 
Няхай цяпер з сяброў хто скажа, 
Што ён не знае ўсяго свету! 

ТАК ВЕЛЬМІ ЎНУК ПАДРОС 
 
 
Унучак – непаседа, 
Што толькі з ім турбот, 
Бабульку зноў наведаў, 
Як у мінулы год. 
 
І многа неспакою 
У сэрцы аджыло. 
Гарэзлівага воя 
Пазнала ўсё сяло. 
 
Ды, быццам лёд, растаяў 
Бабульчын неспакой. 
Сама сябе пытае: 
- Унучак той, не той? 

- Мо, бабка, табе казку 
Аб рыцарых ліхіх? 
- Унучак, калі ласка, 
Заменьваюся ў слых. 
 
Прыгожа так чытае 
Бабульцы ўнучак Клім, 
А потым выручае 
Старэнькую ва ўсім. 
 
Бабульку так рашуча 
Расчуліў аж да слёз: 
- Вельмі ж ты, мой унучак, 
За гэты год падрос. 

ЦЭЛЫ ТЫДЗЕНЬ МУЧЫЎ 
ЗЛЫДЗЕНЬ 
 
 
Эля зноўку ў панядзелак 
Пайсці ў школу не хацела. 
Калі надышоў аўторак –  
Прыкідвацца стала хворай. 
Наступіла серада – 
Галава баліць – бяда! 
Маме скардзіцца ў чацвер: 
- Змучаная я – павер. 
Тлумачыцца ў пятніцу: 
- А я ж не выдатніца. 
Пайсці ў школу у суботу 
Не было зусім ахвоты. 
У святочную нядзелю 
Адпачыць хацела Эля. 
Цэлы тыдзень, цэлы тыдзень 
Вымучыў ляноты злыдзень. 

КАНІКУЛЫ 
 
 
Канікулы, канікулы, 
Вясёлая пара. 
Прырода нас паклікала 
Са школьнага двара. 
 
Паклікала цудоўная 
На палявы прастор. 
У лесу глыб чароўную, 
Да рэчак і азёр. 
 
Каб мы тут ласаваліся 
Прыроды ўсім дабром, 
Каб стомы пазбываліся 
Мы з кожным летнім днём. 
 
Каб зноўку вераснёваю  
Асенняю парой, 
Прыйшлі мы з сілай новаю 
У клас любімы свой. 

ПРЫРОДУ БЕРАЖЫ, 
ПРЫРОДАЙ ДАРАЖЫ! 
 
 
 
 
 
 
 
 
 
 
 
 
НАША ПРЫРОДА 
 
 
Прыроду беражы, 
Прыродай даражы! 
Яна ж не пад замком, 
Даступна ўсё кругом. 
І рэкі, і лясы, 
І птушак галасы, 
І сполахі звяроў, 
Тваіх лясных сяброў. 
І цудных кветак пах, 
І ягады ў лясах, 
Пад дрэвамі грыбы, 
Ідзі, збірай любы! 
Прыроду беражы, 
Прыродай даражы! 

ПРАДВЕСНЕ 
 
 
Плача жаласна снег, 
Пачарнеў ад смутку, 
Ручаёк слёз пабег 
Ціхутка, ціхутка. 
 
Адыходзіць зіма 
На поўнач далёка. 
Ваяваць тут дарма, 
Вясны чуваць крокі. 
 
Трыумфальна ідзе, 
Нясе подых весні. 
Снег ужо дзе-нідзе, 
Вітаем прадвесне! 

КОЦІКІ ЖОЎТАЖЫВОЦІКІ 
 
 
Кветкі вясеннія, 
Дзіцячаю жменяю 
Прынесла Валя ў хату 
На імяніны брату. 
Галінкі коцікаў, 
Жоўтажывоцікаў 
На століку ў вазоне 
Абрадавалі Лёню. 
 
 
 
 
 
 
ПЛАЧА ДОЖДЖЫК 
 
 
А дожджык плача, плача, 
У шыбіны стукоча, 
Спыняе сон дзіцячы, 
Слязіць ад суму вочы. 
 
Не плач, неплач, нябога, 
Не рабі суму Жэньцы. 
Зраблю табе дарогу, 
Я адчыню акенца. 

КАРАБЛІК 
 
 
Пасля дажджу Сцяпан ля лужы 
Сцізорыкам караблік стружа. 
І на ваду пускае потым 
Караблік слаўнае работы. 
Гэта ж не лужа, гэта мора, 
Свет цэлы аплыве ён скора, 
Убачыць мноства розных дзіваў 
І вернецца дамоў шчаслівы. 
Ля мамы ціхенька прыляжа 
І падрабязна ўсё раскажа. 
 
 
 
 
 
УТАПІЎСЯ Ў СТУДНІ МЕСЯЦ 
 
 
Тата позняю парою 
Конікаў ля студні поіць. 
А дачка яго малая 
Да студзёнкі заглядае. 
І здзіўляецца дачуся 
Што там месяц апынуўся. 
Зажурылася Алеся: 
Утапіўся ў студні месяц. 

ТАМАРА І ХМАРА 
 
 
Маленькае Тамары 
Ад сполаху не спіцца. 
Са злосцю сыпле хмара 
І гром, і бліскавіцы. 
 
Магутны злосны вецер 
Ёй не дае спакою 
І гоніць па ўсім свеце 
Хмарынку над зямлёю. 
 
І бедная хмарынка 
Ад гора плача горка. 
Плывуць, плывуць слязінкі 
Па шыбах з панадворку. 

ЛЕТА 
 
 
Лета, лета, наша лета, 
Прыгажосць ты заўсягды, 
Цёплым сонейкам сагрэта 
Спеліць восені плады. 
 
Вабяць горы, вабіць мора, 
І даліны і лясы., 
Вабяць рэкі і азёры, 
Вабяць птушак галасы. 
 
Моладзь школьная пакіне, 
Свой чарговы родны клас, 
Разбрыдзецца па краіне 
Адпачыць у летні час. 
 
Па прыгожым цёплым леце, 
З нашых гарадоў і сёл, 
Вернуцца ізноўку дзеці 
Да сваіх любімых школ. 

ЛЕТНІ РАНАК  
 
 
Скінуўшы покрыва ночы 
Вёска сустрэла світанне. 
Прамыўшы расой свае вочы 
На сонейку грэецца раннім. 
 
Бяроза расчэсвае косы 
Грабеньчыкам хісткага плоту. 
Стары журавель з доўгім носам 
Стаіць і чакае спякоту. 
 
Над хатай, раскінуўшы рукі, 
Спакойна стаіць вяз-старэча. 
Плыве па вясковым бруку 
Мора кароў і авечак. 
 
У хатах жанчыны-даяркі 
Надой ужо цэдзяць багаты. 
Дымяць каміны, як цыгаркі, 
Што кураць вясковыя хаты. 

ЗБОЖЖА Ў ПАДАРОЖЖЫ 
 
 
Снапы, снапы, 
Аж дзве капы. 
А на снапах 
Маленькі Стах. 
Воз, быццам дом, 
Відаць кругом, 
Адкрыў сакрэт 
Шырокі свет. 
Конь ледзьве воз 
Дамоў прывёз. 
 
 
 
 
 
 
КАМБАЙНЫ 
 
 
Выйшлі на загоны 
Камбайны-бізоны. 
Хутка і прыгожа 
Жнуць, малоцяць збожжа. 
А ззаду, вядома, 
Няма нат саломы. 
Толькі вецер свішча 
На чыстым іржышчы. 
Будзем праз хвілінку 
Святкаваць дажынкі. 

ВЕЦЕР ЛЁТАЕ ПА СВЕЦЕ 
 
 
Неспакойны вецер 
Лётае па свеце, 
Гоніць, гоніць хмары 
На неба абшарах. 
Калі злосны шкоды 
Шмат робіць заўсёды. 
Ён магутнай жменяй 
Дрэвы рве з карэннем. 
Часам праз хвілінку 
Дах сарве з будынку. 
Дражніцца з ахвотай 
Са старэнькім плотам, 
Ды ў канцы ад стомы 
Рыне ў комін дома. 
Прыносіў калісьці  
Ён многа карысці, 
Дзьмухаў з цэлай сілы 
Вятракам у крылы 
І малоў ён зёрны 
На смачны хлеб чорны. 

СЛІВЫ НА ГРУШЫ 
 
 
- Што ясі, сынок, 
Седзячы на грушы? 
- Слівы, галубок, - 
Адказаў Паўлуша. 
 
- На грушы нарваў 
Сліў ты нейкім цудам? 
- Сліў мне дзедка даў, 
Есці магу ўсюды. 

ЯГАДЫ 
 
 
Шукаюць дзеці 
вочкамі 
Ягад паміж  
лісточкамі. 
- Вось ягада  
адборная. 
- Яна якая? 
- Чорная. 
- Тады чаму ж 
чырвоная? 
- Яна ж яшчэ 
зялёная. 

БАБІНА ЛЕТА 
 
 
Бела–бела ў полі чыстым. 
Над зямлёю паднялося 
Многа нітак серабрыстых, 
Што напрала сёння восень. 
 
Бабіна, як кажуць, лета 
Так іскрыцца сівізною, 
У бляску сонечнага свету 
Плыве-кружыць над зямлёю. 
 
Неўзабаве шоўку ніці 
Восень зноўку згорне ў жмені, 
Будзе для зімы-сястрыцы 
Ткаць прыгожае адзенне. 

ВОСЕНЬ 
 
 
З палёў сабрана ўжо калоссе, 
Фруктаў паўнюткія сады. 
Прыносіць залатая восень 
Свае багатыя плады. 
 
Засвоіў восені багацце 
Упартай працаю народ. 
Дастатак будзе ў нашай хаце, 
Хопіць пладоў на цэлы год. 
 
Каб штораз лепей нам жылося, 
Каб заўжды поўны быў наш стол, 
Клапоціцца пра гэта восень, 
Свой плён нясе да нашых сёл. 

БЯРОЗА 
 
 
Заплакалі вочкі 
Сумнае бярозы. 
Жоўтыя лісточкі 
Сыплюцца, як слёзы. 
 
Была ж вясной, летам, 
Стройнай, як дзяўчына. 
А цяпер раздзета, 
Голыя галіны. 
 
І таму так суму 
У бярозы многа. 
Стаіць у задуме 
З выглядам убогім. 
 
Не смуткуй, царэўна, 
Вясна прыйдзе зноўку, 
Дасць табе напэўна 
Новую абноўку. 

РАБІНА 
 
 
Стройная рабіна 
Пад акенцам Галі 
Стаіць, як дзяўчына, 
Ў чырвоных каралях. 
 
Зімні холад колкі 
Змарозіць лісточкі, 
Астануцца толькі 
Караляў вяночкі. 
 
Станецца зімою 
Рабіна кармушкай. 
Будуць тут гурбою 
Ласавацца птушкі. 

ЗОЛАТА ВОСЕНІ 
 
 
Лес раптам стаўся залаты, 
Дадолу сыплюцца лісты. 
Усюды іх так многа, многа, 
Лісты нам сцелюцца пад ногі. 
І сярод дрэў зямля кругом 
Квяцістым стала дываном. 
Ды на хвіліну нам здалося, 
Што ў казку прывяла нас восень. 

ВОСЕНІ ПЛАДЫ 
 
 
Сонечны асенні ранак. 
Дзьмухнуў вецярок пявучы, 
З дрэваў падаюць каштаны 
Панцыр скінуўшы калючы. 
 
Колькі ж іх чырванабокіх 
Спачывае ў дрэваў ценю! 
Школьнікі ідуць на ўрокі, 
Іх збіраюць у кішэні. 
 
Колькі ж сонейкам загрэтых 
Пад магутным старым дубам 
Спіць у кругленькіх берэтах 
Жалудоў – аж глянуць люба! 
 
Іх таксама возьмуць дзеці. 
Пасля ўрокаў, нечакана, 
Зробяць многа розных рэчаў 
З жалудоў тых і каштанаў. 

ПЕРШЫ СНЕГ 
 
 
Янка з хаты выйшаў ранкам, 
На дварэ сівы мароз, 
З цёплай татавай вушанкі 
Выглядае толькі нос. 
 
За сабою цягне санкі, 
Зарыпелі палазы. 
Неўзабаве зробіць Янка 
Тут на горачку сазыў. 
 
Вось і цэлаю гурбою 
З горкі мчацца стрымгалоў. 
Так прыемна з дзетварою, 
Што не хочацца дамоў. 
 
І не можа Янку мама 
Дачакацца на абед. 
Янка цэлы дзень з сябрамі 
Працірае з горкі след. 

КАРУСЕЛЬ 
 
 
Дзеці йдуць гурбой вясёлай 
На замёрзлы ўжо ставок, 
І насаджваюць там кола 
На убіты ў лёд калок. 
 
Жэрдку прывязалі потым, 
А да жэрдкі санак шмат, 
І ляцяць, як самалёты, 
Санкі ўжо за кругагляд. 
 
Закружыла ўсё навокал, 
Прад вачыма мноства зор, 
І, здаецца, што далёкі 
Міжпланетны ўжо прастор. 
 
Прызямленне экіпажу 
І сцвярджэнне Васіля: 
- Вось цяпер няхай хто скажа, 
Што не кружыцца Зямля! 

ЯГОРКА І ГОРКА 
 
 
Якжа цешыцца Ягорка, 
Не пайшоў і на абед. 
Цэлы дзень з’ язджае з горкі, 
Санкі ўгору цягне дзед. 
 
Утаміўся дзед-нябога, 
Сілы выматаў унук, 
А тых сіл ужо нямнога, 
Ён не чуе ног і рук. 
 
Дзедка кажа: - Мой Ягорка, 
Сам усё ў жыцці рабі. 
Як з’язджаць ты любіш з горкі, 
Санкі ўцягваць палюбі. 

ЗІМА 
 
 
Зіма пушыстай белізною 
Ахутала зямлі абшар. 
Змятае дзед мароз мятлою 
Сняжынкі з кучаравых хмар. 
 
Уміг прымчаўся лёгкакрылы, 
Услужлівы заўжды віхор. 
Сумёты сыпле, як асілак, 
І гоніць снег у кожны двор. 
 
Іскрысты снежань белых коней 
Запрог у санкі чарадой 
І паімчаў па снежных гонях 
З красуняй слаўнаю – зімой. 

КАБ УЦЁК МАРОЗ 
 
 
Хоць  зіма марозная, 
Хоць  гудзе віхор, 
Хоць надвор’е грознае, 
Цягне ўсіх на двор. 
 
Белымі дарожкамі 
Ходзіць Васілёк, 
Тупае ён ножкамі 
Каб мароз уцёк. 

САНКІ ВІНАВАТЫ 
 
Сыпануў сняжок пушысты, 
Белакрылы, серабрысты. 
Выбягаюць дзеці зранку 
Пакатацца зноў на санках. 
Вырвалася з цёплай хаты 
Яшчэ сонная Агата. 
Цягне санкі з панадворка 
На аснежаную горку. 
Вось прыемнасць, вось уцеха, 
З горкі ўніз на санках з’ехаць! 
Хоць да школы недалёка – 
Дык спазнілася на ўрокі. 
І тлумачыцца Агата: 
- Гэта ж санкі вінаваты. 

БАБУЛІ, ДЗЕДКІ  
І МАЛАЛЕТКІ 
 
 
 
 
 
 
 
БАБУЛІ ДАРУЧЭННІ 
 
 
У хаце даручэнні 
Дае бабуля дзеду: 
- Пільнуй унучка Жэню, 
Гарэзу, непаседу. 
 
А ўнука дарагога 
Бабуля надта просіць: 
- Не муч ты ног старога, 
Што ледзьве яго носяць. 
 
І выйшлі на палеткі, 
Узяўшыся за рукі: 
Унук пільнуе дзедку, 
А дзед пільнуе ўнука. 
 
Абодва неўзабаве 
Прыселі ў дрэва ценю. 
Выконваюць на славу 
Бабулі даручэнні. 

ВАРЫЦЬ БУЛЬБУ БАБУЛЬКА 
 
 
Варыць бульбу бабулька, 
Бульба ў саганчыку булькае, 
Бульба такая духмяная, 
Бабулька ад паху аж п’яная. 
Бульба нарэшце зварылася, 
Бабулька страшэнна змарылася, 
У ложак ёй коцяцца вочы, 
Бабулька вячэраць не хоча. 
 
 
 
 
 
 
САМ З САБОЙ ГАВОРЫЦЬ 
 
Запыталася суседка 
Малалетку Мікалая: 
- З кім жа ў хаце стары дзедка 
Безупынна размаўляе? 
 
- Размаўляе сам з сабою, - 
Кажа Коля зухавата. 
- Чаму ж сілаю такою? 
- Чуе ў нас ён слабавата. 

МІКОЛКА І І ГОЛКА 
 
 
Бабуленька старая 
Дрыжачаю рукою 
Ніяк не пападае 
У вушка замалое. 
 
Падняўся ўнук з падушкі 
І ён увачавідкі 
Ў іголкавае вушка 
Ўцягнуў крутую нітку. 
 
Азваўся тут Міколка: 
- Бабуленька, паслухай, 
Куплю табе іголку 
Я з велізарным вухам. 

ЦІ БЫЎ ТЫ, ДЗЕДКА, МАЛАДЫМ? 
 
 
Пытае дзеда 
ўнучак Клім: 
- Ці быў ты, дзедка, 
маладым? 
 
А дзедка, 
поўны дабраты, 
сказаў: 
- Быў жэўжыкам, 
як ты. 
 
- Дык быў ты смешны, 
дзедка мой, 
з вусамі, 
доўгай барадой. 

ЧАМУ ХОДЗІШ ТЫ З КІЁЧКАМ? 
 
 
Выйшаў дзедка з Васілёчкам, 
Мноства ў іх ўсялякіх спраў. 
- Чаму ходзіш ты з кіёчкам? - 
Унучак раптам запытаў. 
 
- Растлумачу табе, дзетка. 
Каб усё ты ведаць мог. 
Калі быў ты малалетка, 
Дык хадзіў на чатырох. 
 
Калі акрыялі ногі – 
Моцна стаў тады на дзвюх. 
Прад табою ўсе дарогі, 
Іх ты пройдзеш, мілы друг. 
 
А калі ўжо, Васілёчак, 
Састарэешся, тады 
Падапрэ такі кіёчак 
Кволай старасці гады. 

БАБУЛІНЫ МАРШЧЫНЫ 
 
 
Пытае матулю 
Малалетні сын: 
- Чаму у бабулі 
Так многа маршчын? 
 
- Ты ведаць павінен : 
Жыцця ўвесь цяжар, 
Пасеяў маршчыны, 
Скамечыў ёй твар. 
 
 
 
 
 
 
КОЛЬКІ ЎНУКАЎ У БАБУЛІ? 
 
 
Запыталі бабулю: 
- Колькі маеш унукаў? 
У адказе пачулі: 
- Палічыць – будзе мука. 
 
Адзываецца Саша: 
- Гэты прыклад нас вучыць, 
Што ў бабуленькі нашай 
Толькі дзедка не ўнучак. 

ЦЯГНІК ДАВОЗІЦЬ ДА КВАТЭРЫ 
 
 
Бабулю дапякае Веся: 
- Малюсенькая твая хата. 
Я на пятнаццатым паверсе 
Жыву з матуляю і татам. 
 
- Вось мука, хай жа Бог бароніць 
Туды ўзбірацца, дарагая. 
- Ездзім, бабуля, мы ў вагоне, 
Які ўсе ліфтам называюць. 
 
- Дык тэхніка цяпер такая, 
Што цяжка нават і паверыць. 
Цягнік, як чую, даязджае 
І на паверхі да кватэры. 

УНУЧКА-ЧАМУЧКА 
 
 
Унучка толькі выйшла з хаты, 
Пытанняў у яе багата. 
- Скажы мне, дзедка, вось чаму 
Карова наша кажа му, 
А наш сабака кажа гаў, 
А кот яму ў адказе мяў, 
А ваяўнічы наш гусак 
Сцвярджае толькі так, так, так. 
Што певень кажа чалавеку, 
Калі спявае кукарэку? 
- Які ж унучцы даць адказ? – 
Падумаў дзедка Апанас. 
Ён толькі адказаў: - Унучка, 
Мая разумная чамучка. 
 
 
 
 
 
 
 
 
 
 
 
 
 
 
 
 



 
61 

НАЙМАЦНЕЙШАЯ БАБУЛЯ 
 
 
Задумоўваліся дзеці: 
Наймацнейшы хто на свеце? 
Адазвалася Гануля: 
- Наймацнейшая бабуля. 
Яна хутка і з ахвотай 
Робіць кожную работу. 
На плячах сваіх трымае 
Дом бабуля дарагая. 
 
 
 
 
 
 
 
 
 
 
 
 
 
 
 
 
 
 
 
 
 
 



 
62 

 
 
 
 
 
 
 
 
 
Я ХАЧУ МЕЦЬ БРАТА 
 
 
Мы 
- усім вядома – 
Дружная сям’я. 
Тры асобы дома: 
Мама, 
 тата, 
  я 
 
Калі ёсць у хаце 
Многа пахвалы, 
Паўтарае маці: 
- Слаўны наш малы! 
 
А калі ласункі 
Ступяць на парог – 
У маім кірунку 
Ўсе бягуць, дальбог! 

Часам начаўпецца 
У хаце незнарок. 
Мама раззлуецца: 
- Ты зрабіў, сынок? 
 
Не скажаш тут гладка, 
Пастаіш, як стоўп, 
Ды не скажаш: татка, 
Калі сам начоўп. 
 
Я хачу мець брата –  
Просьба вось мая. 
Будзе вінаваты 
Тады ён, 
  не я. 

ДРАЎЛЯНЫ КОНЬ 
 
 
У хаце конь, драўляны конь 
На выгнутых качэлях. 
Ужо ў сядле сядзіць Лявонь, 
Нібыта ў каруселі. 
 
І свіснуў на каня яздок, 
Крыкнуў: - Імчыся скора! 
І барабаніць каня ў бок 
Нагою, быццам шпорай. 
 
Ён фанабэрыста рукой 
Трымаецца за грыву 
І патрасае галавой 
Вясёлы і шчаслівы. 
 
А калі падрасце Лявонь, 
Паедзе ён да дзедкі, 
І паімчыць сапраўдны конь 
Яго сярод палеткаў. 

БУРБАЛКІ 
 
 
Маці з хаты выйшла ў поле – 
Дзеці тут пачулі волю. 
Мыла распусцілі крышку, 
Шмат саломак прынёс Мішка. 
Разам з братам Мікалаем 
Бурбалкі ён выдзімае. 
Быццам шарыкі, паволі 
Уздымаюцца да столі. 
І на столі ды на сценах 
Астаецца толькі пена. 
- Пойдзем мо на панадворак? 
Паляцяць там і да зорак. 
Раптам уваходзіць маці, 
Бачыць балаган у хаце. 
- Што вы, дзеці, тут рабілі, 
Калі столь і сцены ў мыле? 
Дзеці маме адказалі: 
- Бурбалкі мы выдзімалі. 

НАТАЛКА – СКАКАЛКА 
 
 
Дзяўчыначцы змалку 
Купілі скакалку. 
Яна толькі скача, 
Не можа іначай. 
Азвецца часамі 
Руплівая мама: 
- Дачушка, мой коцік, 
Твой хворы жывоцік, 
Скаканне ўжо шкодзіць, 
Скакаць табе годзе, 
Заўжды толькі бачу 
Ты скачаш і скачаш. 
Забраць аднак цяжка 
Дахаты Наташку. 
Завуць яе змалку 
Наталка-скакалка. 

ТЭЛЭФОН 
 
 
Мае гаваркі Лявон 
На кватэры тэлефон. 
І адразу ён, ад сёння, 
Да сваіх знаёмых звоніць. 
Да сябровак і сяброў 
Пільна звоніць ён дамоў. 
Запытаў гарэзу Янку 
Пра змест новае чытанкі, 
А выдатніцу Людмілу, 
Ці задачы ўжо рашыла? 
Мучыў Колю – Што ў праграме 
Будзе сёння на экране? 
Утаміўся ўрэшце трошкі 
І адразу лёг у ложка. 
Сварыць Лёню ў школе пані: 
- Няма хатняга задання. 
Адказаў на гэта ён : 
- Вінаваты тэлефон. 

ХОВАНКІ 
 
 
У хованкі гуляюць дзеці, 
У хаце гоман, балаган. 
Дзвярыма шафы скрыпнуў Пеця, 
На ложак ціснецца Іван. 
 
Аня схавацца недзе хоча, 
Ды дзе – не ведае сама. 
Заплюшчыла раптоўна вочы 
І крыкнула: - Мяне няма! 
 
 
 
 
 
ПЯЦЬ ПАЛЬЦАЎ НА РУЦЭ 
 
 
Пяць пальцаў мае Лена: 
Найменшы той – мезены. 
Другі – чарговы ў Лены – 
Чамусьці безыменны. 
А палец Лены трэці – 
Сярэднім ён завецца. 
Чацвёрты, натуральна, 
Заўсёды указальны. 
Пяты ў чарговым ліку 
Завуць усе вялікім. 

ЗЯЛЁНЫ ТРАКТАР 
 
 
Можна доўга захапляцца, 
Столькі ў краме розных цацак. 
Сярод лялек і мядзведзяў 
Раптам трактар Коля ўгледзеў. 
- Ты купі мне трактар з полкі, - 
Бацьку папрасіў Міколка. 
- Маеш, дзетка, мой характар, 
Як цікавіць цябе трактар. 
Збудзецца хай твая мара, 
Калі хочаш гаспадарыць. 
Заўтра з трактарам зялёным 
Коля выйдзе на загоны. 
 
 
 
 
НЕ ЕЛА МАША КАШЫ 
 
 
Прыснілася аднойчы Машы 
Міска з грачанай смачнай кашай. 
 
Не з’ела кашы нават крышку, 
Бо не знайшлося ў місцы лыжкі. 
 
Брала з сабою лыжку ў ложак – 
Каша ізноў прысніцца можа. 
 
Ды не прыснілася больш Машы 
Міска з грачанай смачнай кашай. 

ПРАБАЙ, МАМА, КАЗКУ 
 
 
Мама, зрабі ласку 
І прабай мне казку. 
Казку-чараўніцу, 
Казку-небыліцу, 
І смяшынку-казку 
Прабай, калі ласка. 
Баіць мама, баіць, 
Ды ўжо спіць малая, 
І дзіцяці сніцца 
Казка-небыліца.. 
 
 
 
РУЖОВЫ СОН 
 
 
Сон ружовы ў хаце 
Сеў на край падушкі, 
Шэпча ён дзіцяці 
Казачкі на вушка. 
 
Казачкі Тамары 
Баіць сон без спешкі 
І дзіцячы тварык 
Поўніцца усмешкай. 
 
Калі раніцою 
Прачнецца дачуся, 
Казкі ўсе чаргою 
Раскажа мамусі. 



 
71 

СМЕХ У МЕХ 
 
 
Праз пушысты снег 
Чорт рагаты бег. 
І сустрэў ён на дарозе 
Мех вялізны на марозе. 
Паклікаў калег, 
Развязалі мех. 
І была ж тады уцеха 
З гэтым поўным смеху мехам, 
Было мноства ўцех, 
Рагатаў там смех. 
Уцякалі хутка чэрці, 
А за імі ўслед, паверце 
Таксама пабег 
Іранічны смех. 
І адгэтуль у балоце 
Чэрці голасна рагочуць. 
Там, дзе іх начлег, 
З імі разам смех. 
І баяцца сталі чэрці 
Што ад смеху можна ўмерці... 
Цяжка зноўку смех 
Завязаць у мех. 

КАЛЫХАНКА 
 
 
Спі, засні, мая дачуся, 
Хай жа прыйдзе сон. 
Узняла над Беларуссю 
Ноч свой парасон. 
 
Чорную надзеўшы блузку, 
Ноч пайшла ў абход. 
Спіць народ наш беларускі 
Пасля ўсіх турбот. 
 
Сціхлі гукі роднай мовы, 
Песенны напеў. 
Сціхла ў векавых дубровах 
Шапаценне дрэў. 
 
Спіць прырода, твая матка 
Пачала драмаць, 
Спі, засні, маё дзіцятка, 
Мусім рана ўстаць. 

ЧАМУ НЕ СПІШ  
ТЫ, МОЙ МАЛЫШ? 
 
 
Чаму не спіш ты, 
Мой малыш, 
Калі кругом усе паснулі? 
Ты усё крычыш, 
Не замаўчыш, 
Спаць не даеш сваёй матулі. 
 
Чаму не спіш ты, 
Мой малыш? 
Заснуў даўно твой мілы коцік, 
Заснула мыш 
І спіць гладыш 
На задрамаўшым старым плоце. 
 
Чаму не спіш ты, 
Мой малыш? 
Заплюшч ўрэшце свае вочы. 
Хай прыйдзе сон 
З усіх старон 
І цішыня прыгожай ночы. 

БУСЕЛ  
ВЕРНЫ БЕЛАРУСІ 
 
 
 
 
 
 
 
 
 
 
 
 
 
БУСЕЛ ВЕРНЫ БЕЛАРУСІ 
 
 
Бусел з Афрыкі гарачай 
Родную зямельку ўбачыў. 
Зноўку з выраю вярнуўся 
Да айчыннай Беларусі. 
Ён з бусліхай-прыгажуняй 
Распазнаў гняздо не клуні. 
Хутка у буслоў цыбатых 
Будуць дзеці-бусляняты. 
Дзеці вырастуць праз лета 
І пакінуць свой палетак. 
Прыляцяць увесну. Бусел 
Заўжды верны Беларусі. 

ПТУШЫНАЯ ВЁСКА 
 
 
На стройных бярозках 
Птушыная вёска. 
У птушыных хатах 
Жывуць мамы, таты. 
У хатах-гняздзечках 
Сядзяць на яечках. 
Потым у тых хатах 
Растуць птушаняты. 
І гушкае вецер 
Птушыныя дзеці. 
Ім вырастуць крылы 
І будуць мець сілу 
Адважныя птушкі 
Пад воблакі гушкаць. 

З’ЕЗД ЗВЯРЫНЫ І ПТУШЫНЫ  
 
 
Звяроў і птушак дэлегацыі 
Прыехалі на кансультацыю, 
Рашаць праблему неабходную, 
Дзе склікаць форум працы згоднае. 
Была агульная апінія: 
Вельмі халодная Пінгвінія, 
І, як сцвярджае геаграфія, 
Надта ж гарачая Жырафія: 
Тут нехта адазваўся з фурыяй : 
Гарачая ёсць і Кангурыя! 
А тут яшчэ, як на іронію, 
Недружалюбная Бізонія. 
Рашылі: ехаць мы гатовыя 
Усе ў зялёную Зубровію. 
Там, праўду шчырую гаворачы, 
Не холадна, ды і не горача. 
Там футравыя і крылатыя 
Стваральнай працаю занятыя. 
 
 
 
 
 
 
 
 
 
 
 
 



 
78 

ГАНУЛЯ І КРАСУЛЯ 
 
 
Трымае вяроўку 
У ручаньцы Ганя, 
І пасвіць кароўку 
Ужо ад світання. 
 
І раптам заснулі 
На лузе за клуняй – 
Кароўка Красуля, 
Гануля-красуня. 
 
 
 
 
 
 
ДРАЧ, НЕ ПЛАЧ 
 
 
Да хат з лугоў 
Данёсся плач. 
Заплакаў зноў 
Чамусьці драч. 
 
Не плач ля хат 
Журботна, драч, 
Жадаем шмат 
Табе удач. 

НЕ ПАЗНАЛА МАТКА  
СВАЙГО ПАРАСЯТКА 
 
 
Рабую свінку, сваю матку, 
Просіць ласкава парасятка: 
- Вядома, што вада ўсім служыць, 
Дазволь мне выкупацца ў лужы. 
І, атрымаўшы маткі згоду 
Нырае парасятка ў воду. 
Дык аніколькі не дзівота, 
Што брудная вада пад плотам. 
Таму і парасятка свінка 
Пазнаць не можа праз хвілінку. 
- Чамусьці чорнае такое, 
Маё яно, ці мо чужое? 

НА ПАНАДВОРКУ 
 
 
На панадворку пайшла чутка: 
Сабака выглядае з будкі. 
Курку ўжо ўзяў вялікі страх. 
Яна азвалася: - Кудах! 
А быццам бы адважны кот 
Скочыў уміг на стары плот, 
Адкуль упэўнена сказаў: 
- А не баюся я, мяў, мяў! 
Певень узяўся тут аднекуль, 
Адважна крыкнуў: - Кукарэку! 
Адкрыў сабака толькі зяпу, 
З будкі сваёй прасунуў лапу, 
Певень дык узляцеў на плот, 
Дзе ўжо сядзеў адважны кот. 
Сабака не выходзіць з будкі, 
Ён дрэмле там ужо ціхутка. 
 
 
 
 
 
КАЗА І ЛАЗА 
 
 
- Што ты малюеш? 
- Казу і лазу. 
- А дзе ж тая лаза? 
- З’ела каза. 
- Няма ж і казы? 
- Як ёй жыць без лазы? 

ЧОРНЫ КОТ 
 
 
Дрэмле, дрэмле чорны кот, 
Ды яму не спіцца. 
Думае, чаму народ 
Так яго баіцца. 
 
- Гэта ж, людзі, проста смех, 
На мяне напасці. 
Кот дарогу перабег – 
Дык будзе няшчасце. 
 
Я зусім звычайны кот, 
Адно толькі: чорны. 
І кашэчых шмат турбот 
І людзям пакорны. 
 
Хай жа чарната мая 
Не значыць нічога. 
Дык не лайце, калі я 
Перабег дарогу. 

ПЕРАСЦЯРОГА 
 
 
Сустрэліся на панадворку 
Каты, што грэлі ў сонцы плечы. 
Адзін з іх распачаў гаворку, 
Як і заўсёды, па-кашэчы. 
 
- Я вельмі чуйным быць павінен, 
Таму што меў перасцярогу. 
Мне сёння чорная машына 
Зноў пераехала дарогу. 
 
 
 
 
 
 
ВУЧУСЯ ЗАМЕЖНЫХ МОЎ 
 
 
Сабака сабаку спаткаў 
і прывітаў: - Гаў, гаў! 
А той яму адказаў: 
- Мяў, мяў! 
 
- Дык ашалеў ты, відаць, 
Калі адвучыўся брахаць. 
- Не, дружа, зусім я здароў, 
Вучуся замежных моў. 

КОНЬ І АСЁЛ 
 
 
На лужочку за сялом 
Пасвілі жывёлу дзеці. 
Паспрачаўся конь з аслом: 
Карыснейшы хто на свеце? 
 
- Конь, як тут не гавары, 
Найважнейшы ёсць бясспрэчна. 
- Вас заменяць трактары,  
А аслы жыць будуць вечна. 
 
 
 
 
 
 
САБАЧЫ ЛЁС 
 
 
- Намнога лепшы лёс кашэчы, - 
Азваўся да ката сабака. – 
Зімой ты грэешся на печы, - 
А я калею, небарака. 
 
Яму на гэта кот-мурлыка: 
- Ты толькі сам тут вінаваты. 
Не трэба так заядла гыркаць 
Заўжды на кожнага ля хаты. 

ЧАМУ СПЯЦЬ ЗІМОЙ СТАНОЖКІ? 
 
 
Паднялася рана з ложка, 
Толькі глянула на двор 
І спужалася станожка: 
За акном мароз, віхор. 
 
Дома муж, дзяцей багата, 
Што рабіць цяпер, дальбог, 
Як жа выйсці з цёплай хаты, 
Як абуць шмат сотняў ног? 
 
І знашлі тут выхад нейкі 
Бацькі, дочкі і сыны: 
Будзем спаць усёй сямейкай 
Аж да цёплае вясны. 
 
Як прапаў мароз на свеце, 
На зялёненькі мурог 
Выйшлі маці, бацька, дзеці, 
Выёшла многа сотняў ног. 

РЫБАЛОВЫ 
 
 
- Дзе ты ўчора, дружа, быў? 
- Рыбу ў рэчцы я лавіў. 
- Ды хацела рыба браць? 
- Прынёс кілаграмаў з пяць! 
- Сёння я тырчэў з вудой, 
Не злавіў нат і адной. 
- Дык я ўчора пакрысе 
Вылавіў там рыбкі ўсе, 
 
 
 
 
 
 
АКВАРЫУМ 
 
 
Купіў тата Сярожу акварыум. 
Заглядае коцік у шыбку, 
Ды жыве ён адзінаю мараю, 
Каб злавіць хоць маленькую рыбку. 
 
Дакрануўся вады сваёй лапкаю, 
А вады коцік вельмі баіцца. 
Ды вада паказалася зябкаю, 
У вадзе можна нат утапіцца. 

ДВАРОВЫ САБАКА 
 
 
Сабака я дваровы, 
Нявольны, ланцуговы. 
Не маю нічагуткі, 
Апроч маленькай будкі. 
Вось тут мае начлегі, 
Я не магу пабегаць 
Свабодны, без аброжкі, 
Каб глянуць на свет трошкі. 
Дабра пільную штодзень, 
Каб не дабраўся злодзей, 
Каб гаспадар у хаце 
Спакойна мог паспаці. 
Не хочуць мне прынесці 
Яды, каб мог пад’ есці, 
Ад голаду аж млосна, 
Відаць, каб быў больш злосны. 
 
 
 
 
НАТ ПАЧУХАЦЦА НЕ МОЖНА 
 
 
Вожык ледзь брыдзе дарожкай 
Са скалечанаю ножкай. 
Запыталіся пры стрэчы: 
- Дзе ты ножаньку скалечыў? 
- А на гэта бедны вожык: 
- Нат пачухацца не можна. 

АД ПЧОЛ ЛЕДЗЬ-ЛЕДЗЬ  
УЦЁК МЯДЗВЕДЗЬ 
 
 
Мядзведзь бег праз лясок, 
Пахнуў яму мядок, 
Знайшоў ён дрэва ствол 
З вялікім роем пчол. 
Палез ён да дупла, 
Спацеўшы ад цяпла. 
Прасунуў толькі нос – 
Той поўнасцю аброс 
Сотняй маленькіх пчол, 
Распух яму наўкол. 
І хворы ўжо мядзведзь 
З дрэва зышоў ледзь-ледзь, 
Пабег, як толькі мог, 
Ізноў у свой барлог. 
Пабег ён праз лясок, 
Не пахне больш мядок. 

ГРОЗНЫ САБАКА 
 
 
- Чаму ты брэшаш так заўзята, 
Спаць не даеш людзям у хатах? – 
Сабаку грознага пытаюць. 
-  Ваўкоў пужаюю 
 
- Чаму ж тады, дазволь прызнаца, 
Трасешся, як у ліхарадцы, 
Хвост падтуліў, у крук сагнуўся? 
-  Ваўкоў баюся. 

ВАВЁРКА 
 
 
Пад маляўнічай горкай, 
У лесе, ля дарожкі, 
Адважная вавёрка 
Стаіць на задніх ножках. 
 
Стаіць так урачыста, 
Без боязі і спешкі, 
Чакае на турыстаў, 
На смачныя арэшкі. 
 
Бярэ з рукі ласунак, 
Хавае недзе лоўка, 
Па новы пачастунак 
Прыходзіць хутка зноўку. 
 
Хоць восені пачатак, 
І ціхенька ў дуброве, 
Вавёрачка заўзята  
Робіць запас зімовы. 

СМЯШЫНКІ 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



 
91 

НАВУКА  -  НЕ ПРЫНУКА 

ЧАГО НАЙБОЛЬШ НА СВЕЦЕ? 
 
 
Настаўніца пытае: 
- Скажыце вы мне, дзеці, 
Чаго найбольш мы маем 
На гэтым нашым свеце? 
 
- Дык розуму найболей, 
Дзяўчынка адказала. – 
Не скардзімся ніколі, 
Што маем яго мала. 
 
 
 
 
 
 
ПЕРШАКЛАСНІК 
 
 
Перакласнічак з заняткаў 
Прыйшоў злосны, невясёлы. 
Адазваўся ён да маткі: 
- Не пайду ўжо больш у школу. 
 
Я ж чытаць яшчэ не ўмею, 
Размаўляць не можна ўволю. 
На каго ж тады надзея? 
Што рабіць я маю ў школе? 

ПАСЫЛАЮЦЬ ЗОСЮ Ў ШКОЛУ 
 
 
- Колькі год табе, дзяўчынка? – 
Запыталі раптам Зосю. 
Адказала праз хвілінку: 
- Стукнула гадкоў мне восем. 
 
- Ходзіш ты напэўна ў школу? 
Зажурылася малая, 
З тварыкам раней вясёлым: 
- Мяне ў школу пасылаюць. 
 
 
 
 
 
 
БУДЗЬ ПАСЛУХМЯНЫ 
 
 
Татулька рана 
Лае Колю: 
- Будзь паслухмяны, 
Ты ж не ў школе. 
 
У школе лаюць 
Па-другому: 
- Будзь паслухмяны, 
Ты ж не дома. 

ВЫКЛІКВАЮЦЬ МАМУ 
 
 
Браціка Міколу 
Запытала Валя: 
- А цябе ў школе 
Сёння выклікалі? 
 
- Сёння, дарагая, 
Пэўна будзе драма. 
Раптам выклікаюць 
Не мяне, а маму. 
 
 
 
 
 
 
ХТО НАЙЛЕПШЫ МАЕ СЛЫХ? 
 
 
Настаўнік музыкі пытае 
Другакласнікаў малых: 
- Скажыце, дзеткі, хто з вас мае 
Найлепшы ў вашым класе слых? 
 
- Найлепшы мае слых Сярожа, 
Сцвердзіў гурмою цэлы клас. – 
Калі адказвае ля дошкі, 
Ён чуе кожненькі падказ. 

ЯК НАЗВАЦЬ ЗВЯРОЎ ПЯЦЬ 
 
 
У школе грозны біёлаг 
Урок пачынае ад слоў: 
- Назаві, калі ласка, Мікола, 
Пяць афрыканскіх звяроў? 
 
- Як жа прыпомніць іх столькі, 
Усе як завуцца яны? 
Знайшоў адказ хітры Колька: 
- Леў і чатыры сланы. 
 
 
 
 
 
 
ЗА МЕШКАМ І ЖЫЦЬ ХАЦЕЎ БЫ 
 
 
Спытаў настаўнік вучня ў класе: 
- Вось мне адкажы, 
У якім мінулым часе 
Ты хацеў бы жыць? 
 
- У Мешка Першага эпоху, - 
Адказаў Андрэй, - 
Не мусеў бы зубрыць ні трохі, 
Што было пазней. 

АДВЫК ПІСАЦЬ ПЯЦЁРКІ 
 
 
- Ізноўку атрымаў ты двойку, - 
Свайго сыночка лае тата, - 
Калі пачнеш вучыцца бойка, 
Пяцёркі прынясеш дахаты? 
 
- Дык цяжка будзе, - кажа Вася. – 
Настаўнік з мінай надта горкай 
Сцвердзіў:? - ,,У гэтым дрэнным класе 
Я ўжо адвык пісаць пяцёркі”. 
 
 
 
 
 
 
ЗРАБІЎ БРАТА ВІНАВАТЫМ 
 
 
Злуе настаўнік на ўроку 
На Мікалая-абібока: 
- Чаму так брыдка, нестаранна, 
Зрабіў ты хатняе заданне? 
А Мікалай тут без запінкі 
Спакойна кажа праз хвілінку: 
- Ці ж я магу быць вінаватым, 
Што почырк дрэнны ў майго брата? 
Заўсёды піша ён таксама 
Як наша курка кіпцюрамі. 

УЛАСНЫХ ХОПІЦЬ МНЕ ПАМЫЛАК 
 
 
- Настаўніца прасіла ў школе, - 
Звяртаецца да бацькі Ваня, 
- Каб ты не памагаў ніколі 
Рашаць мне хатняе заданне. 
 
- Дык быццам я тут вінаваты? 
Чаму ж яна так ацаніла? 
- Сказала наша матэматык, 
Што ўласных хопіць мне памылак. 
 
 
 
 
 
 
ПАЎЛУШУ ЦЯГНУЦЬ ЗА ВУШЫ 
 
 
- Чаму у Паўлушы, - 
Запыталі, - 
Вялікія вушы 
Павырасталі? 
 
- З ім наступіла 
Нешта такое: 
За вушы праз сілу 
Выцягваюць з двоек. 

ДЫКТОЎКА 
 
 
Азваўся працяжна званок, 
Над партамі віснуць галоўкі. 
Белмовы пачаўся урок, 
Школьнікі пішуць дыктоўку. 
 
Звярнуўся нервова Барыс 
Да вернага сябра Данілы: 
- Пазыч, дружа, мне даўгапіс, 
Мой робіць замнога памылак. 
 
 
 
 
 
 
СКАЖЫЦЕ МНЕ, ДЗЕЦІ, 
 З ЧАГО РОБЯЦЬ СЕЦІ? 
 
 
Настаўнік пытае: 
- Скажыце мне, дзеці, 
З чаго вырабляюць 
Рыбацкія сеці? 
 
Яму Вераніка 
Адказвае шчыра: 
- З вялікага ліку 
Малюсенькіх дзірак. 

СЯСТРА ХВАРЭЕ ШКАРЛАТЫНАМ 
 
 
- Мая сястра хварэе шкарлатынам,- 
Настаўніцы сказаў аднойчы Коля. 
- Прыходзіць ты на ўрокі не павінен, 
Хваробы распаўсюдзіць нельга ў школе. 
 
- Скажы, як справа маецца з сястрою? – 
Настаўніца праз тыдні два спытала. 
- Яна жыве далёка за мяжою, 
Пісьма да нас яшчэ не напісала. 
 
 
 
 
 
 
НЕ РЫЗЫКАВАЦЬ 
 
Выпаў першы снег. 
Прыгожа навокал. 
Запытаў Алег: 
- Мо збяжым з урокаў? 
 
- Не рызыкаваць, - 
Адказаў Уладзік, - 
Добра ўсё відаць 
І сляды нас здрадзяць. 

БЕСПАМЫЛКОВА РАШЫЎ 
ЗАДАЧЫ ЛЁВА 
 
 
- Скажы нам шчыра, мілы Лёва, 
Чым гэта можна растлумачыць, 
Што ўпершыню беспамылкова 
Рашыў ты хатнія задачы? 
 
Стаяў за партай вінавата 
І ўрэшце адазваўся Лёўка: 
- Не мог дапамагчы мне тата, 
Паехаў у камандзіроўку. 
 
 
 
 
 
 
ДРОБЫ 
 
 
Дзецям на ўроку матэматык 
Наглядную праводзіць спробу. 
Тлумачыць хлопцам і дзяўчатам 
Як аднімаць ад сумы дробы. 
- Як назавеш, калі парэжу 
Я торт на дваццаць роўных частак 
І дам адну камусь да ежы? 
- Дык будзе скупасць, - кажа Наста. 

НАШ ДРУГ ЧАТЫРОХНОЖНЫ 
 
 
Настаўнік кажа: - Можна 
Сцвердзіць, што ужо спрадвеку 
Ёсць тут чатырохножны 
Прыяцель чалавека. 
 
- Напэўна ўсім вядома, -  
Падказвае Сярожа, - 
Яго ўсе маем дома, 
Гэта наш сябар  - ложак. 
 
 
 
 
 
НАСТАЎНІЦА Ў ШКОЛЕ 
ПАЛЮБІЛА КОЛЮ 
 
 
- Бачу, шчаслівы ты цяпер, 
Быццам дастаў раптоўна крылы. 
Твая настаўніца, павер, 
Цябе страшэнна палюбіла. 
 
- А на якой жа, дарагі, 
Падставе гэта цвердзіш, Вася? 
- Яна ж цябе на год другі 
Пакінула у сваім класе. 

НЕПАСЕДА 
 
 
- Непаседа ваш сынок, - 
Скардзіцца настаўнік маці.- 
На апошні ён званок 
Ледзь патрапіць дачакацца. 
 
- Як жа зразумець тады, 
Што мой ветрагонны Вася 
Змог цярпліва два гады 
Прасядзець у адным класе? 
 
 
 
 
 
 
НОСІЦЬ МІШКА БРАТУ КНІЖКІ 
 
 
- Як можна, Мікола, 
Змушаць брата Мішку, 
Каб штодзень у школу 
Насіў твае кніжкі? 
 
- Яго ад малога 
Прывучваю штодзень, 
Каб ён з дапамогай 
Дарослым прыходзіў. 

МОЎНЫ ПРАГРЭС 
 
 
- Англійская цяжкая мова 
У маіх школьных абавязках. 
Я вывучыў такія словы, 
Як добры дзень і калі ласка. 
 
- Дык гэта многа, мілы Коля, 
Замежнікам ты будзеш скора. 
Па-беларуску аніколі 
Слоў гэтых, дружа, не гаворыш. 
 
 
 
 
 
УСЁ ДОБРАЕ 
 
 
Настаўнік запытаў Сярожу: 
- Вось даведацца цікава, 
Што ты расказаць нам можаш 
Пра Ягайлу Ўладзіслава? 
 
- Што сказаць тут без абману, 
Каб не выйшла па-дурному? 
Адказаў ён нечакана:? 
- Усё добрае, вядома. 

НА ЎРОКУ МУЗЫКІ 
 
 
На ўроку музыкі настаўнік раіць: 
- Ты не іграй так вяла, без суладдзя. 
Хачу вось, каб ігра была такая, 
Як быццам выступаеш на эстрадзе. 
 
- Калі ж быць мае гэта не навука, 
А выступленне, - адазваўся Янка, - 
Тады мне, калі ласка, дайце ў рукі 
Напільнік і кансервную бляшанку. 
 
 
 
 
 
 
У БРАТА КРУГЛЫЯ ПЯЦЁРКІ 
 
 
- Мой брацік, - хвастаўся Ягорка, - 
Ходзіць у школу тры гады. 
І толькі круглыя пяцёркі 
Атрымлівае ён заўжды. 
 
- Ты не мані, - сказала Ёлька, - 
Занадта брата не хвалі. 
Вядома ж гэта ўсім, што толькі 
Бываюць круглымі нулі. 

АДУКАЦЫЯ ПЕРШАКЛАСНАЯ 
 
 
- Кажаш працаю 
Здабыў ўласнаю 
Адукацыю 
Першакласную. 
 
- Не хлушу, сынок, 
Цяжкі быў мой час, 
Вучыўся гадок, 
Кончыў першы клас. 
 
- Маеш рацыю, 
Справа ясная, 
Адукацыя 
Першакласная. 
 
 
 
 
 
НІНА І ПІЯНІНА 
 
 
Ніна 
Села за піяніна. 
Іграла хвіліну, 
Іграла гадзіну. 
А потым ціша 
Ніну калыша. 
Спіць Ніна 
На піяніна. 

ЧАМУ ЗІМОЮ СНЕГ І ЛЁД? 
 
 
Спытаў сынок: - Чаму штогод 
Зімою маем снег і лёд? 
- Гэта ж нармальная са з’ яў, - 
На гэта бацька адказаў. 
- Нармальная, але чаму 
Са снегам маем мы зіму? 
- Як я малы быў, Яраслаў 
Так многа бацьку не пытаў. 
- Калі б ты запытаў хоць раз, 
Мне мог бы сёння даць адказ. 
 
 
 
 
 
 
ЧАМУ ЗАМЕРЗАЕ ЗІМОЮ ВАДА? 
 
 
Настаўнік пытае: 
- Скажы мне, Адам, 
Чаму замярзае 
Зімою вада? 
 
- Скажы, мілы браце, - 
Падказвае Стах, - 
Каб дзеці катацца 
Маглі на каньках. 

ЖАНОЧЫ РОД 
 
 
Дапытлівы Саша 
Надта ведаць хоча: 
- Чаму зямля наша 
Род мае жаночы? 
 
Адказаў на гэта 
Здагадлівы Сёма: 
- Таму што планеты 
Век невядомы. 
 
 
 
 
 
 
МОРКАЎКА, СЫНОК,  
ПАПРАЎЛЯЕ ЗРОК 
 
 
Матулю добрую пытае 
З цікаўнасці сынок: 
- Скажы па праўдзе, папраўляе 
Моркаўка нам зрок? 
 
- Павінна ж быць дзіцячай марай, 
Кам з’есці морквы кус. 
Ці ж бачыў, каб у акулярах 
Хадзіў хоць адзін трус? 

ОЛЯ ПЛАВАЕ Ў ШКОЛЕ 
 
 
Настаўнік – кажа Оля, 
Мне закідае гэта, 
Што плаваю у школе 
Я па усіх прадметах. 
 
Пачуўшы тое, Вася, 
Пытае вельмі строга: 
- Няўжо ў вашым класе 
Вады так вельмі многа? 
 
 
 
 
 
 
НЕ ВЕДАЕ ШЧЭ ВАСЯ, 
ХТО НАЙДУЖЭЙШЫ Ў КЛАСЕ 
 
 
Са школы нечакана 
Прыйшоў дамоў сыночак 
У вопратцы парванай, 
Падбітыя меў вочы. 
 
- Дадай мне, мама, сілы, 
І пацярпі ў міжчасе. 
Яшчэ ж мы не рашылі, 
Хто найдужэйшы ў класе. 

ХАДЗІ Ў ШКОЛУ, ДЗЕДКА 
 
 
- Не быў мой лёс салодкі, - 
Талкуе дзед унуку.- 
Не меў на гэта сродкаў, 
Каб здабываць навуку. 
 
- Калі ўжо цёмны гэткі, - 
Азваўся ўнук Мікола,- 
Дык за мяне ты, дзедка,  
Хадзі цяпер у школу. 
 
 
 
 
 
 
ХАЦЕЎ БЫ МЕЦЬ ШУРА 
СЛАНОВУЮ СКУРУ 
 
 
Да сяброў азваўся Шура: 
- Выявіцца ўся віна. 
На сабе хацеў бы скуру 
Мець я тоўстую слана. 
 
Робіцца мне страшнавата 
Гэта ж, хлопчыкі, не мёд! 
Заўтра ў школу грозны тата 
Пойдзе на бацькоўскі сход. 

ДЗЯКУЙ БОГУ 
 
 
Маме сказаў сынок няўдалы, 
Вярнуўшыся дахаты: 
- Мяне настаўніца спытала, 
Ці маю яшчэ брата? 
 
- Дык адказаў я без сакрэту: 
Няма ў мяне нікога. 
- А што настаўніца на гэта? 
- Сказала: - Дзякуй Богу! 
 
 
 
 
 
 
ЯКІ ЛЕКАР З НЕДАРЭКІ? 
 
 
- Кім у жыцці хацеў бы быць? – 
Пытаюць хлопца-недарэку. 
У ложку ён яшчэ ляжыць 
Ды кажа: - Будзе з мяне лекар! 
 
- Тыж неахайны і гультай, 
Рук не памыеш без прынукі. 
Лекар у працы, памятай, 
Бесперапынна мые рукі. 

ЛАГІЧНЫ АДКАЗ 
 
 
- На ўроку маем гонар 
Паслухаць, што Валодзя 
Раскажа пра вучоных 
З мінулага стагоддзя. 
 
- Цяжка расказваць толкам, - 
Азваўся вучань з жалем. 
Сказаць магу я толькі, 
Што ўсе ўжо паўміралі. 
 
 
 
 
 
 
УРОК МУЗЫКІ 
 
 
Маці пытаецца: - Сынок, 
Скажы мне сёння цалкам шчыра. 
Як музыкі прайшоў урок, 
Ці ўжо хоць крышачку ты вырас? 
- Выдатна, мама, я мастак! 
Сёння іграў з натхненнем, спраўна, 
І голасна надзвычай так, 
Што праслязіўся мой настаўнік. 

ЧУЖЫЯ ПОГЛЯДЫ 
 
 
Пытаецца на ўроку 
Настаўнік Мікалая: 
- Чаму на кожным кроку 
- Ты погляды мяняеш? 
 
Адказ такі ад Колі 
Настаўнік раптам чуе: 
- Дык поглядаў ніколі 
Чужых я не шкадую. 
 
 
 
 
 
 
АПІЛКІ Ў ГАЛАВЕ ДАНІЛКІ 
 
 
Настаўнік скардзіцца:- Данілка, 
Прысвойваць не патрапіш ведаў. 
У галаве тваёй апілкі, 
А розуму няма нат следу. 
 
Данілка кажа: - Справа густу, 
Было так ад пачатку свету. 
Мама сцвярджае, што там пуста, 
Калі ёсць нешта – добра й гэта. 

ДУРНЫ, ЯК З ЛЕВАЙ НАГІ БОТ 
 
 
,,Дурны, як з левай нагі бот”. 
Разважаў Ягорка: 
- Чаму прыдумаў наш народ 
Такую пагаворку? 
 
Чаму дурны, такі адказ 
Пачуць было б цікава. 
Чаму разумны стаў якраз 
Той бот, што з нагі правай? 
 
 
 
 
 
 
ТАТА ПАЙШОЎ ДА ПРАЦЫ 
 
 
Прыбег аднойчы Коля 
Узрушаны дахаты: 
- Прынёс я вам з прадшколля 
Малюнак мамы, таты. 
 
- А дзе ж тут я, сыночак? – 
Стаў тата прыглядацца. 
- Дык сёння ж дзень рабочы 
І ты пайшоў да працы. 

НАЙБОЛЬШ БАЛІЦЬ У ШКОЛЕ 
 
 
Прыйшла з сімулянтам-сынам 
Да лекара матка. 
- Дзе найбольш баліць, скажы нам, 
Мілае дзіцятка? 
 
А на гэта праз хвілінку 
Гарэзлівы Коля 
Адазваўся без запінкі: 
- Найбольш баліць у школе. 
 
 
 
 
 
 
ДОПІНГ 
 
 
- Матулька ты каханая, 
Скажу табе я шчыра: 
Не буду піць паганага 
Я рыбінага жыру. 
 
Спаборніцтвы спартыўныя 
У нас у школе ўсё-ткі, 
Дык скажуць, што актыўныя 
Прымаў на допінг сродкі. 

ПАПУГАІ МІКАЛАЯ 
 
 
Пытаюць хлопцы Мікалая: 
- Скажы нам, дарагі браток, 
Навошта двух ты папугаяў 
У клетцы мучыш назнарок? 
 
- Адзін гаворыць па-французску, 
Мой пашырае далягляд, 
Другі з іх робіць беларускі 
Мне неадкладна пераклад. 
 
 
 
 
 
 
МАТРОСЫ 
 
 
На ўроку настаўнік-заолаг 
Запытаў гарэзнага Андрушу: 
- Назаві такія вось жывёлы, 
Што жывуць на моры і на сушы? 
 
Бедны вучань аніяк не можа 
Адказаць на нейкія дзівосы. 
З дапамогаю прыйшоў Сярожа: 
- Гэта будуць слаўныя матросы. 

ЧАМУ ГРЫБЫ Ў КАПЕЛЮШАХ? 
 
 
Скажыце, малышы, 
Настаўніца пытае, 
Чаму капелюшы 
Усе грыбочкі маюць? 
 
Азваўся тут Арцём: 
- Даўным-даўно вядома, 
Яны ж капелюшом 
Кланяюцца гномам. 
 
 
 
 
 
НЕ АДГАДАЛІ 
 
 
- Твару не хочаш умываць, 
Ішоўшы ў школу, Лёня? 
Дакладна можам адгадаць, 
Што еў ты дома сёння. 
 
- Дык што? Я ведаць бы хацеў. 
- Яечню еў, - гавораць. 
- Не адгадалі вы, я еў 
Яечню яшчэ ўчора. 

ШТО БЛІЖЭЙ? 
 
 
Янка запытаў Алеся: 
- Адкажы мне, грамацей, 
Што – Аўстралія ці месяц 
Сапраўды да нас бліжэй? 
 
- Бліжай месяц, не іначай, 
Так заўжды здаецца мне. 
Месяц мы заўсёды бачым, 
А Аўстралію – дык не. 
 
 
 
 
 
 
КРАСУЛЯ МО ЧЫТАЦЬ НЕ УМЕЕ? 
 
Прыехаў да бабулі Лёва. 
Здзіўляецца ўжо раз каторы: 
З поля вяртаецца карова, 
Трапляючы на панадворак. 
 
Разумная, відаць, Красуля, 
Яна ўсё ведае і бачыць. 
Смяецца з хлопчыка бабуля: 
- Нумар жа ёсць на нашай хаце. 

ЧЫЯ Ў МАКАРКІ  
ГАЛАВА НА КАРКУ? 
 
 
- Сказалі на занятках, - 
Азваўся Макарка, - 
Што маю тваю, татка, 
Галаву на карку. 
 
- Сказалі праўду лоўка, 
Розум – твая сіла. 
- Чыю ж тады галоўку 
Носіш, татка мілы? 
 
 
 
 
 
 
ВІНОЎНІК 
 
 
Ішлі са школы дзеці 
У тузанні няспынным. 
- Чаму вы хлопца б’еце? – 
Спыталася жанчына. 
- Ён напісаў дыктоўку 
На двойку, - кажуць з жалем. 
- Гэта ж яму нялоўка. 
-  Мы ж ад яго спісалі. 
 
 
 



 
119 

Я НЕ ХАЧУ ЎЖО БОЛЕЙ ПІЦЬ 
 
 
Гоман і смех чутны здалёк 
У гарадскім басейне. 
На першы плавання урок 
Прыйшоў маленькі Жэня. 
 
Перапалоханы бяжыць 
Да трэнера ён зноўку: 
- Я не хачу ўжо болей піць, 
Мо хопіць трэніроўкі. 
 
 
 
 
 
 
КАРОТКАЯ ПАМЯЦЬ 
 
 
Дзеці выйшлі са школы гурбой 
І на вуліцы Лёнік угледзеў, 
Што на хустачцы насавой 
Мае вузел завязаны Федзя. 
 
- Вузялок гэты мне напамін – 
Ліст укінуць у скрынку ля брамы. 
- А да скрынкі тут пару хвілін. 
- Дык забылася ліст даць мне мама. 

ВЯЛІКІ НАРАДЗІЎСЯ ЧАЛАВЕК 
 
 
Экскутсавод дзяцей знаёміць – 
Што мае цэннасць, стары век. 
- У гэтым нарадзіўся доме 
Надта вялікі чалавек. 
 
- Не можа быць! – пярэчыць Пеця, 
Нехта ж тут здорава загнуў! 
Малыя ж родзяцца нам дзеці, 
А пра вялікіх я не чуў. 
 
 
 
 
 
 
ПАСЛЯ КАНІКУЛ 
 
- Міхаська мілы, будзь здароў! 
Шчаслівы, што цябе зноў бачу. 
Як ты канікулы правёў? 
Ці адпачыў, ці меў удачы? 
 
- Два тыдні ў горах быў, Андрэй, 
Хадзіў па горных пуцявінах. 
- А дзе, скажы, ты быў пазней? 
- Пазней я ў гіпсе быў няспынна. 

ВУЧЫЦЦА НІКОЛІ НЕ ПОЗНА 
 
 
Азваўся настаўнік у школе: 
- Ужо я не маю цярпення. 
На ўрокі чамусьці ніколі 
Не можаш прыйсці без спазнення. 
 
Настаўніку раптам Ягорка 
Адказ даў надзвычай сурёзны. 
Сцвярджае ж нам пагаворка: 
Вучыцца ніколі не позна. 
 
 
 
 
 
 
БУДУЦЬ САПРАЎДНЫЯ КАНІКУЛЫ 
 
У школе спынена навука 
Да восені, да году новага. 
І едуць гарадскія ўнукі 
Да ціхага жыцця вясковага. 
 
- Ваннай няма ў мяне, Гануля, 
А я ж на лета вас паклікала. 
- Як добра, што няма, бабуля, 
Будуць сапраўдныя канікулы! 

ТАКІЯ Ж ДЗЕЦІ 
ВА УСІМ СВЕЦЕ 
 
 
 
ВУЧЫЦЬ ТРЭБА АД МАЛОГА 
 
 
Маленькага Саўку 
Патрэбна вучыць – 
Упоперак лаўкі 
Пакуль ён ляжыць. 
 
Калі ж уздоўж лаўкі 
Сынок ужо лёг – 
Вучыць тады Саўку 
Запозна, дальбог. 
 
 
 
ПРАЦАВІТЫЯ ДЗЕЦІ 
 
 
Працавітыя малыя, 
Столькі ў іх усякіх спраў! 
Валя ляльцы блузку шые, 
Дом будуе Яраслаў. 
 
- Як там шыецца, краўчыха, 
А выходзіць нешта хоць? 
- Пачакай, матуля, крыху, 
Зараз буду я пароць. 

САМ СЯБЕ ЎКУСІЎ ЗА ВУХА 
 
 
З плачам скардзіцца Стась зранку: 
- Мама мілая, паслухай, 
Хуліганскі брат мой, Янка, 
Укусіў мяне за вуха. 
 
Запярэчыў раптам з ваннай 
Янка, што там рот палошча: 
- Ты не слухай хулігана, 
Сам сябе ўкусіў, даносчык! 
 
 
 
 
 
 
КРЫКУН 
 
 
- Крыклівага ты маеш брата, 
Крык яму толькі ў галаве. 
Крыкам напоўнілася хата, 
Ляжыць ён толькі і раве. 
 
Калі б ты лысы быў, бяззубы, - 
І не хадзіў, не размаўляў, 
Тады б напэўна, дружа любы, 
І ты б ад роспачы крычаў. 

ДОБРА, ШТО Я НЕ САБАКА 
 
 
Свайго сына сварыць мама: 
- Што за гразь мясіў нагамі? 
Калі не памыеш ног, 
Не пушчу і на парог. 
 
- Як жа добра, - кажа Якаў, - 
Што я, мама, не сабака, 
І не мушу чатырох 
Брудных мыць штодзённа ног. 
 
 
 
 
 
 
ВУШЫ ГЭТА ТВАР, ЦІ ШЫЯ? 
 
Матуля свайго сына сварыць: 
- Дзе ж так запэцкаўся, Валерык? 
Калі не вымыеш ты твару, 
Зусім не сядзеш да вячэры. 
 
Таксама бруднымі рукамі 
Нервова тварык хлопец мые. 
Раптам пытаецца ён мамы: 
- А вушы – гэта твар, ці шыя? 

НА ЧЫМ ДЗІРКА? 
 
 
Мама сварыць Жэню: 
- Дзе ж ты хуліганіў? 
Дзірка на калене, 
Цалкам абадраны. 
 
Гарэзлівы Жэня 
Стаў яшчэ дражніцца: 
- Ды не на калене, 
Толькі нагавіцах. 
 
 
 
 
 
 
ШТО РОБІШ, СЫНОК? 
 
 
- Што робіш, сынок, 
З гэтаю паперкай? 
- Знайшоў я лісток 
На пісьмо Валерку. 
 
- Ты яшчэ ж пісаць 
Не ўмееш, Адаме. 
- Валерык чытаць 
Не ўмее таксама. 

ВЕРКА ГЛЯДЗІЦЬ У ЛЮСТЭРКА 
 
 
Мама даведацца хоча 
Чаму гэта дочанька Верка 
Раптам заплюшчвае вочы, 
Калі заглядае ў люстэрка. 
 
Адказвае маме малая,  
Сканфужана быццам бы трошкі: 
- Цікава мне, як выглядаю, 
Калі ноччу сплю ў сваім ложку. 
 
 
 
 
 
СПЛЮ, ЯК ЗАБІТЫ 
 
 
- Калі будзільнік моцна звоніць, 
Са сну глыбокага зрывае, 
Здаецца мне тады з прасоння, 
Што раптам у мяне страляюць. 
 
- З ложка, напэўна, з перапуду 
На ногі ўскакваеш тады ты? 
- Дык не, хлусіць я тут не буду, 
Далей сплю, быццам бы забіты. 

У АУТОБУСЕ 
 
 
Заўвагу пасажыр зрабіў 
Хлапцу, каб усе чулі: 
- Ты месца можа б уступіў 
Старэнькае бабулі. 
 
- Хлопец, сядзі, сядзі здароў, - 
Бабулька кажа прама. 
- Як дажывеш маіх гадоў, 
Дык пастаіш таксама. 
 
 
 
 
 
 
НАЙЛЕПШ ЛЕЖАЧЫ ПАЕСЦІ 
 
Гультая сустрэлі дзесьці, 
Пачалі пытаць: 
- Скажы нам, ці лепш паесці, 
Ці лепш паляжаць? 
 
- Сэнс жыцця ў лагічным змесце 
Вам магу адкрыць: 
Найлепш лежачы паесці, 
Потым адпачыць. 

ЛЁВА ЧЫТАЕ І ЕСЦЬ  
АДНАЧАСОВА 
 
 
Вынаходлівага Лёву 
Калегі пачалі пытаць: 
- Як гэта ты адначасова 
Можаш і есці, і чытаць? 
 
- Дык гэта, хлопцы, вельмі лёгка, - 
Пачаў тлумачыць Лёва ім. 
- Сачу за лыжкай адным вокам, 
Ну, а чытаю я другім. 
 
 
 
 
 
 
ХУЛІГАНСКІ СТАХ 
 
 
На вулічнай плошчы 
Разгуляўся Стах. 
Разбівае з прошчы 
Лямпы на слупах. 
 
Галасы людскія: 
- Чаму робіш дрэнь? 
- Б’ю я толькі тыя, 
Што гараць удзень. 

МАДЭЛЬ 
 
 
Прыгожа на свеце, 
Смех і гамана. 
На падворку дзеці 
Лепяць балвана. 
 
- Чаму не паможаш? – 
Адлажы партфель! 
Азваўся Сярожа: 
- Я ў іх за мадэль. 
 
 
 
 
Я, МАТУЛЯ, БЫЎ МЯЧОМ 
 
 
Увайшоў сынок у хату 
Чорны, быццам камінар. 
Сеў у куце вінавата, 
У далонях скрыўшы твар. 
 
Паглядзела мама з жалем, 
Са здзіўленнем у вачах: 
- Дык у што ж вы там гулялі? 
Цэлы ў брудзе, сіняках. 
 
- Не магу назваць я толкам  
Гульні нашай за сялом. 
Я ўсё лётаў, падаў толькі, 
Я, матуля, быў мячом. 

ЦЯЖКІ ХАРАКТАР 
 
 
Здзіўляецца Сярожа 
І з недаверам кажа: 
- Дык гэта быць не можа, 
Каб я так многа важыў! 
 
- Вага здаецца фактам, 
Не зменіш тут нічога. 
Цяжкі ў цябе характар, 
Таму і важыш многа. 
 
 
 
 
 
 
ЦІ Б’ЮЦЬ БАЦЬКІ? 
 
 
- Які ж з цябе задзіра, 
Гарэзлівы такі. 
Скажы нам, толькі шчыра, 
Ці б’юць цябе бацькі? 
 
- Ой, б’юць, - азваўся Коля, - 
І б’юць мяне не раз. 
- Каторае з іх болей? 
- Хто толькі мае час. 

ХТО РАЗБІЎ АКНО? 
 
 
- Трэба прызнавацца, 
Хто разбіў акно! – 
Лае злосна маці 
Вісусаў-сынкоў. 
 
- Ясь не вінаваты, 
Віноўнік Лявон, 
Стоячы пад хатай, 
Адхіліўся ён. 
 
 
 
 
 
 
ЧАМУ БАЦЬКІ СІВЕЮЦЬ 
 
 
- Не адзін сівы ўжо валасок 
На галаве тваёй, матуля, свеціць. 
- Бацькі сівеюць, дарагі  сынок, 
Тады, калі не слухаюць іх дзеці. 
 
- Не ведаў я раней такіх прыкмет, 
Толькі цяпер, мая матуля, знаю, 
Чаму зусім ужо сівенькі дзед, 
Чаму бабуля нашая сівая. 

МАЛЕЦ СМОКЧА ПАЛЕЦ 
 
 
Ад калыскі малец, 
Непапраўны хлопча, 
У роціку палец 
Безупынна смокча. 
 
Хоць жа ўжо Валерык 
Стаўся пяцігодкам, 
Пальчык за цукерак 
Больш яму салодкі. 
 
 
 
 
 
 
ЛАГІЧНА 
 
 
- Ты апельсінавы п’еш сок 
Так без аглядкі, мілы Ваня, 
Што неўзабаве, мой сынок, 
Зусім аранжавы ты станеш. 
 
- Не буду есці я тварог, 
Пасля яго дык маё цела 
Ад галавы па пяткі ног 
Будзе, матуля, цалкам белым. 

ТЫ СКАЖЫ МНЕ, ЛЮБА, 
КОЛЬКІ ПАСТЫ Ў ТУБЕ? 
 
 
Задае пытанні часта 
Брат малой сястрыцы Любе. 
- Ты скажы мне, зубной пасты 
Колькі ёсць у адной тубе? 
 
- Я не ведаю, Сярожка, 
Адказала сястра шчыра. 
- Бачыш, ад акна да ложка, 
Будзе метраў мо з чатыры. 
 
 
 
 
 
 
РЫБІН ЖЫР 
 
У аптэку Казімір 
Заўшоў на хвіліну. 
- Прадаеце рыбін жыр? 
-  Прадаем, хлапчына. 
 
- Не хачу я спажываць, 
Прымушае мама. 
Больш не трэба прадаваць, 
Піце яго самі. 
 
 
 



 
135 

СЫНОК І СУПОК 
 
 
Матуля просіць: 
- Мой сынок, 
Табе астыне 
Твой супок. 
 
- Не буду есці, - 
Кажа Клім. – 
З супка яшчэ 
Выходзіць дым. 
 
 
 
 
 
 
КАРМІЛІ ЭМІЛЮ 
 
- За матульку кашкі лыжку, 
А другую за матулю, 
І за дзедку яшчэ крышку, 
А таксама за бабулю. 
 
Знервавалася Эміля 
І пытае сваю маму: 
-  Ці не можаце хоць хвілю 
Вы цяпер паесці самі? 

МАТУЛЯ ВАРЫЦЬ КАШУЛІ 
 
 
У чорным сагане вялізным 
У кухні ранкам, на пліце, 
Мама выварвае бялізну, 
Цікавасць хлопчыка гняце. 
 
- Што варыш, мілая матуля, - 
Раптам пытае Васілёк. 
- Твае ўсе брудныя кашулі, 
І твае штонікі, сынок. 
 
- Маіх кашуль, ды яшчэ з брудам, 
Матуля, лепей не вары. 
І так я есці іх не буду, 
І не прасі, і не свары. 
 
 
 
 
СЛАБЫ ЯДОК 
 
 
Такі слабы ядок заўжды 
З надта капрызнае Ганулі, 
Што пасля кожнае яды 
Грош нейкі ёй дае бабуля. 
 
Вось на вячэру стары дзед 
Унучку цягне ўжо на сілу. 
А ўнучка кажа: –За абед 
Бабуля мне не заплаціла. 

У ЗУБНОГА ЛЕКАРА 
 
 
Аднойчы ў лекара зубнога 
Мама суцешвала сыночка: 
- Не зробяць тут табе нічога, 
Няхай жа не слязяцца вочкі. 
 
Сынок азваўся праз хвіліну, 
Ужо не верачы нікому: 
- Чаго ж чакаем дзве гадзіны? 
Вяртаймася хутчэй дадому. 
 
 
 
 
 
 
ЗА ПАЛЕЦ ЛЕКАРА ЎКУСІЛА 
 
Прыйшла матуля з Оляй 
Да лекара зубнога. 
- Не плакала ад болю? 
- Матулю, анічога. 
 
- А чула ж я крык нейкі, 
Калі ты зуб лячыла. 
- Дык гэта ж крыкнуў лекар, 
За палец я ўкусіла. 

У ЛЕКАРА 
 
 
- Прыходзіш лячыцца 
Да мяне, сынок, 
Лык раней памыцца 
Трэба, галубок. 
 
- Вось якая справа, - 
Адказаў Пятро. – 
Думаў, што цікавіць 
Вас маё нутро. 
 
 
 
 
 
 
РАЗВЯЗВАЕ ЯНКА КРЫЖАВАНКІ 
 
 
Старэнькую Параску 
Прахожыя пытаюць: 
- Унук ваш у калясцы 
Газеты ўжо чытае? 
 
Бабуля ім на гэта: 
- Пакуль што ўнучак Янка 
Развязвае ў газетах 
Толькі крыжаванкі. 

ЧАМУ ЁН ВЫДУРНЯЕЦЦА? 
 
 
На тэлевізара экране 
Аркестр іграў сімфонію. 
Ён раптам выклікаў у Вані 
Дзіцячую іронію. 
 
На дырыжора пазірае 
І тату ён пытаецца: 
- Чаму тады, калі іграюць, 
Адзін дык выдурняецца? 
 
 
 
 
 
 
БЫЎ ПЕЦЯ НА БАЛЕЦЕ 
 
З маткаю аднойчы Пеця 
Быў на гарадскім балеце. 
- Ці прыгожы быў балет? - 
Запытаў у хаце дзед. 
 
Адказаў унучак з жалем: 
- Там на пальчыках гулялі, 
Быццам бы ў іх акурат 
Большых не было дзяўчат. 

СТАРАЯ СКРЫПКА 
 
 
Стаўся малы Архіпка 
Вельмі шчаслівенькі сягоння. 
Яму старую скрыпку 
Падараваў дзядуля Лёня. 
 
Архіпку падарунак 
Тата лагодна ўзяў у рукі. 
- А дзе ж тут, дзетка, струны? 
- Без струн мне хопіць да навукі. 
 
 
 
 
 
 
НАСТРОЙШЧЫК ПІЯНІНА 
 
Звяртаецца да бацькі Ніна, 
Прыйшоў ён з працы акурат: 
- У нас настройшчык піяніна 
Чакае ўжо на твой загад. 
 
- Скажы, што мы не выклікалі, 
Тым больш, што мы ямо абед. 
Настройшчык адазваўся з жалем: 
- Прыслаў мяне тут ваш сусед. 

РАЗУМНІК 
 
 
Тата сынка пытае: 
- Скажы, сыночак мой, 
Паедзем мы трамваем, 
Ці пойдзем пехатой? 
 
Тут адказаў без спешкі 
Яму маленькі Стах: 
- Ісці ты можаш пешкі, 
Калі я на руках. 
 
 
 
 
 
 
КАЛЬКУЛЯТАР 
 
 
Сёння ў магазіне тата 
Купіў Ваню калькулятар. 
Ён задачы ўсе рашае, 
Дадае і адымае, 
Дзеліць, а таксама множыць 
Матэматык той прыгожы. 
Адазвалася Ануся: 
- Многа пальчыкаў мець мусіць 
Калькулятар, не іначай, 
Як рашае так задачы. 

БУДЗЕ З МІКОЛЫ МЕТЭАРОЛАГ 
 
 
- Гультай расце нам, - скардзіцца мама, - 
Ён у пасцелі цэлымі днямі, 
Ляжыць у ложку, глядзіць у хмары, 
І робіць выгляд, быццам ён марыць. 
Тата на гэта: - Хіба з Міколы 
Будзе калісьці метэаролаг. 
 
 
 
 
 
 
АРХІТЭКТАРАМ Я БУДУ 
 
 
- Што умець мусіць архітэктар? – 
Маму запытаў юнак. 
- Добрыя рабіць праекты, 
Маляваць, лічыць, мець смак. 
 
- Вось жа тут мая надзея, - 
Засмяяўся Яраслаў. 
Маляваць, лічыць я ўмею, 
Смачнае – даўно спазнаў. 

ВЫГАНЯЕ ЯНКА ЛУЖУ 
 
 
- Што ж упарта так пад плотам 
Цэлы дзень тырчыш, сынок? 
З лужы вымясіў балота, 
І запэцкаўся, прамок. 
 
- У мяне, як бачыш, мама, 
Працавітая пара. 
Лужу ўласнымі нагамі 
Выганяю са двара. 
 
 
 
 
 
 
ТЭЛЕГЛЯДАЧ 
 
- Ты ля экрана зрок 
Патраціш, мой сынок. 
Калі ў экран улез – 
Пайшла навука ў лес. 
Як думаеш ты жыць, 
І кім ты хочаш быць? 
- Хачу быць ноччу, днём, 
Тэлегледачом. 

КАРМІЦЬ ЗВЯРОЎ 
ЗАБАРАНЯЕЦЦА! 
 
 
Хлопчык у заапарк пайшоў 
І надта ж тут здзіўляецца. 
Аб’яву прачытаў: -,,Звяроў 
Карміць забараняецца!” 
 
Якая ж гэта каламуць, 
Аб’яву даць крамольную. 
І як жа без яды жывуць 
Звярочкі паднявольныя? 
 
 
 
 
 
 
КОТ ЦЯГНЕ ХВОСТ 
 
 
- З цябе лезе дурната, - 
Тата лае сына. – 
Не цягні за хвост ката, 
Ён мяўчыць няспынна. 
 
- Я, татулька, напралёт 
Ката хітрасць знаю. 
Гэта ж цягне хвост свой кот, 
Я толькі трымаю. 

ЧАМУ НАШ КОТ З ВУСАМІ? 
 
 
- Хто з нас старэйшы дома, 
Ці я, ці наш каток? 
- Ты за ката, вядома, 
Старэйшы, мой сынок. 
 
- А калі ўжо ён, мама, 
Малодшы за мяне, 
Чаму ж наш кот з вусамі,  
А я дык яшчэ не? 
 
 
 
 
 
 
ЯРАСЛАЎ НА БОБІКА СВІСТАЎ 
 
 
Мама пачала сварыцца: 
- Спэцканы такі чаму? 
- Я пакорпаўся ў зямліцы, 
Рукі брудныя таму. 
 
Бачу што два пальцы толькі 
Чысценькія, Яраслаў. 
- Я на свайго брата Кольку 
Ды на Бобіка свістаў. 

АДЫХОДЗІЦЬ СТАРЫ ГОД 
 
 
- Адыходзіць год стары, 
Як ранейшыя, ізноў 
Запытаў малы Барыс: 
- Колькі ж меў той год гадоў? 
 
- Дык адзін меў год, сынок, 
Састарэўся без пары. 
- Маю шосты ўжо гадок 
І яшчэ ж я не стары. 
 
 
 
 
 
 
ЁН ПІСАЎ, Я ДЫКТАВАЎ 
 
Мама пачала размову: 
- Заслужыў хто на віну? 
Хто з вас надта брыдкім словам 
Запісаў усю сцяну? 
 
- Пакараць тут трэба брата, - 
Адазваўся Яраслаў – 
Я ў нічым не вінаваты, 
Я дык толькі дыктаваў. 
 
 
 
 



 
147 

ЯКІ З ІХ ЛЕВЫ, ПРАВЫ? 
 
 
Трымае боты Славік, 
Хацеў бы выйсці з хаты. 
- Які з іх левы, правы? – 
Пытае свайго тату. 
 
- Каб меў нагі чатыры, 
Як жыў бы небарака? 
Сынок на гэта шчыра: 
- Тады хадзіў бы ракам. 
 
 
 
 
 
 
НАДЗЕНЬ ДЗЯЎЧЫНЦЫ БОТЫ 
 
 
На малюнку Нінка, 
Што ёй купіла мама, 
Убачыла дзяўчынку 
З босымі нагамі. 
 
Чужым пранята лёсам 
Азвалася з турботай : 
- Надзень дзяўчынцы босай 
Мае, матуля, боты. 

МАШЫНА НА ШНУРОК 
 
 
З хаты на двор выходзіць 
Пазабаўляцца сын. 
- Скажы: твой самаходзік 
На ток, ці на бензін? 
 
Праз нейкую хвіліну 
Адказвае сынок: 
- Мая аўтамашына, 
Матуля, на шнурок. 
 
 
 
 
 
НЯМА Ў МЯНЕ ЎНУЧКІ 
 
 
- Пачытай, бабулька,  
Мне ніяк не спіцца. 
- Ты чытаць, Ганулька,  
Магла б навучыцца. 
 
І ўзяла малая 
Кніжку ў свае ручкі: 
- Каму ж пачытаю? 
Няма ў мяне ўнучкі. 

ЖЫЦЦЁ ЗАЎСЁДЫ 
НЯСЕ ПРЫГОДЫ 
 
 
 
 
МАМА СПАЛА З КУРАМІ 
 
Матуля раззлавалася: 
- Засні ж урэшце, Рая! 
З курамі спаць я клалася, 
Калі была малая. 
 
Рая ў адказ: Не ведала 
Я, дарагая мама, 
Што ты калісь на седала 
Хадзіла спаць з курамі. 
 
 
 
 
КУРКА-ЗАЗНАЙКА ЗНЯСЛА ЯЙКА 
 
Дзеці гуляюць у жмуркі 
На панадворку вясковым. 
З куратніка выбегла курка 
З кудахтаннем адмысловым. 
 
Пыхлівы хвалько і зазнайка, 
Не мае ніякіх сакрэтаў. 
Знясла незайздроснае яйка 
І хваліцца прад цэлым светам. 

БОБІК НАШ ЧЫТАЦЬ НЕ ЎМЕЕ 
 
 
- Чаму ж ты сумуеш, Якаў? – 
Хлопцы запыталі. 
- Згінуў недзе наш сабака, 
Сэрца поўна жалю. 
 
- Ёсць жа нейкая надзея, 
Напішы ў газету. 
- Бобік наш чытаць не ўмее, 
Не паможа гэта. 
 
 
 
 
 
 
УВАГА, САБАКА! 
 
 
Надзвычай цікава, 
Чаму гэта Якаў 
Павесіў аб’ яву: 
,,Увага, сабака”. 
 
Да брэху не скоры, 
Ён спіць толькі стала. 
- Яго ж толькі ўчора 
Ледзь не растапталі. 

ЛЮДСКІ САБАКА 
 
 
Скардзіцца суседу Якаў: 
- Глянь вось: над штанамі здзекі. 
А казаў, што твой сабака 
Не пакрыўдзіць чалавека. 
 
Усміхнуўся толькі Віця, 
Хоць быў смех не даспадобы. 
- Пацярпелі нагавіцы, 
Гэта ж, дружа, не асоба. 
 
 
 
 
 
 
ПАЧУЎ КОНЬ СЕНА 
 
 
Да Янкі скардзіцца Лявонь: 
- Як добра, што яшчэ жыву. 
Мяне ваш неразумны конь 
Ледзь не ўкусіў за галаву. 
 
- Асцерагайся, мілы друг, 
Конь сільны надта ж у зубах, 
І дасканалы мае нюх, 
Відаць, пачуў ён сена пах. 

КЕНГУРУ 
 
 
З дзетсада дзеці ў цёплую пару 
У заапарк накіравалі крокі. 
- Глядзіце, у гэтай клетцы кенгуру, 
Жыхары Аўстраліі далёкай. 
 
Нервавацца стаў маленькі Здзіх: 
- Я не думаў, што такая брыда. 
Дык за аднаго такога з іх 
Выйшла замуж сястра мая, Ліда. 
 
 
 
 
 
 
ВЯСКОВЫ ЦУД 
 
 
- Ці чуў ты, дружа Якаў, 
Што стаўся цуд вясковы, 
Валодзікаў сабака 
Людской гаворыць мовай. 
 
- Чуў гэтае, вядома, 
Дык чуў не ад асобы. 
Сказаў аб тым мне дома 
Чатырохножны Бобік. 

ЯК ВОЎК ГАЛОДНЫ 
 
 
З працы вярнуўшыся дамоў, 
Бацька крычыць: 
- Дай есці, маці! 
Галодны я, як воўк, гатоў 
З’есці,  
Усё, што ёсць у хаце. 
Як толькі бацька ўжо замоўк – 
Азвалася тады Гануля: 
- Калі галодны ты, як воўк, 
Дык не з’ядай хаця бабулі. 
 
 
 
 
 
 
У ЗААПАРКУ 
 
 
- Што гэта, мама, за звярок? – 
Малы сынок пытаецца. 
- Дык гэта ж шэры воўк, сынок, 
Табе ён падабаецца? 
 
Сыночак грозна паглядзеў 
На зяпу-рот ягоную: 
- Дык гэта ён бабулю з’еў 
І шапачку чырвоную. 

КУРЫ ЧАКАЮЦЬ БУРУ 
 
- Будзе, дачуся, сёння бура, 
Хачу сказаць табе, каб ведала. 
Ужо даўненька нашы куры 
Уладкаваліся на седала. 
 
- Вайну мы, мама, аб’яўляем 
Курам усім, дажджу саратнікам! 
Калі яны дажджу чакаюць - 
Павыганяйма іх з куратніка. 
 
 
 
 
ЦІ ЯЕК НАПЭЎНА  
НЕ ЗНОСЯЦЬ ПЕЎНІ? 
 
Сярожа просіць сястру Зосю: 
- Згодна з птушынаю натурай 
Скажы, ці пеўні яйкі зносяць, 
Ці зносяць яйкі толькі куры? 
 
- Наіўны, братка, ты напэўна, 
Калі пляцеш такія байкі. 
Запамятай: ніколі пеўні, 
Ды толькі куры зносяць яйкі. 
 
- Калі ж не зносіць певень яек, - 
Сцвердзіў упэўнена Сярожа, - 
Тады скажы мне, дарагая, 
Зносіць не хоча, ці не можа? 

ТЫ ХІБА НЕ МЫЎ РЫБУ 
 
 
- Ты памылку хіба 
Васілёк зрабіў. 
Смажыш сваю рыбу – 
А яе не мыў. 
 
- Навошта, сястрыца,  
Рыбіне мыццё. 
Пражыла ў вадзіцы 
Цэлае жыццё. 
 
 
 
 
 
 
МАЛЕНЬКАЯ СКАВАРАДА 
 
 
- Цікава, відаць, мілы Лёва, 
Ці ты сабе, ці мо кату, 
Так пастаянна ў рэчцы ловіш 
Мізэрненькую драбнату? 
 
- Малыя рыбіны ў праграме 
Маёй тут лоўлі на вуду, 
Таму што мае мая мама 
Маленькую скавараду. 

ЧАМУ МАЎКЛІВЫЯ ЎСЕ РЫБЫ? 
 
 
Каля акварыума шыбы 
Стаяў і думаў Васілёк: 
- Чаму маўклівыя ўсе рыбы, 
Дзе іх падзеўся галасок? 
 
Адказ цікаўнаму хлапчыне 
Далі вясёлыя сябры: 
- Дазволь, цябе мы ў воду кінем 
Ды паспрабуй загавары! 
 
 
 
 
 
 
У ВАДЗЕ НЕ ВІДНА ДЗІРАК 
 
 
Спыталіся дзеці  
Сваіх аднагодкаў: 
- Куды вы нясеце 
Дзіравую лодку? 
 
Хлопцы не марудзяць, 
Адказваюць шчыра: 
- У вадзе не будзе 
Відаць гэтых дзірак. 

ХАЧУ РАСЦІ ТАКСАМА 
 
 
- Навошта, дарагая, 
Ты падліваеш кветкі? 
- Расці ім памагаю 
Каханенькая дзетка. 
 
Праз момант бачыць Басю 
Замочаную мама. 
- Вадой я аблілася – 
Хачу расці таксама. 
 
 
 
 
 
 
ГУЛЬНЯ Ў ДОЖДЖ 
 
 
Вярнулася з поля 
Змучаная маці. 
Мокры Валік, Коля, 
Лужын шмат у хаце. 
 
- Не будзь, мама, строгай, - 
Адазваўся Валік. 
Вады ў хаце многа – 
Мы ж у дождж гулялі. 

ВАДА З МЫЛАМ 
 
 
Маленькая Гануля 
У цёплы ранак скорым 
Прыехала з матуляй 
Упершыню на мора. 
 
Б’юць хвалі з пенай белай 
У бераг з цэлай сілы. 
- Глянь, мама, ускіпела 
У моры вада з мылам. 
 
 
 
 
 
 
ГАДЗІННІК ВЫКУПАЎ У ВАННЕ 
 
- Верны мой гадзіннік 
Ход спыніў так скора. 
Даць яго павінна 
Пачысціць у горад. 
 
Адазваўся Бора: 
- Мама, я старанна 
Яго толькі ўчора 
Выкупаў у ванне. 

ТУПАЯ БРЫТВА 
 
 
Бацька брыецца ды лае: 
- Што зрабілася, браточкі, 
Мая брытва так тупая, 
Не бярэ ні валасочка. 
 
Адазваўся сынок Воўка: 
- Ды няпраўда гэта, татка, 
Прад хвілінаю алоўкі 
Завастрыў я брытвай гладка. 
 
 
 
 
 
 
НЕ СКАЖУ 
 
 
Запытвае матулю 
Спалоханы Кангдрат: 
- Што я парваў кашулю 
Не гаварыў мой брат? 
 
- Нічога, - кажа мама, - 
Не ўспомніў Міхасёк. 
- Я не скажу таксама, 
Што ён разбіў збанок. 

ПАДОБНЫ НА ТАТУ 
 
 
Вярнуўся з панадворка 
Запэцканы Ягорка, 
І на парозе хаты 
Пазнаў яго ледзь тата. 
- Прызнайся, сынок родны, 
Ты на каго падобны? 
- Сказала мне бабулька, 
Што на цябе, татулька. 
 
 
 
 
 
 
НЕ Я ЗАБЛУДЗІЎСЯ 
 
Шмат народу топча 
Ля хлапца малога. 
- Заблудзіўся хлопчык, - 
Паднялі трывогу. 
 
Надзвычай здзівіўся 
Хлопчык зухаваты. 
- Не я заблудзіўся, 
Толькі мама з татам. 

ГУЛЬНЯ Ў МАГАЗІН 
 
Вясковыя дзяўчаты, 
У дзень прыгожы мая, 
На лавачцы ля хаты 
У магазін гуляюць. 
 
- Ці сёняшні хлеб будзе 
У нашым магазіне? 
- Не трэба тут марудзіць, 
Ён заўтра быць павінен. 
 
 
 
 
 
 
ДЗЯКАВАЦЬ ЗМУШАЕ МАМА 
 
 
Прынесла суседка Верка 
Ваню некалькі цукеркаў. 
Дзякую, - сказаў хлапчына, 
Атрымаўшы свой гасцінец. 
 
- А няма завошта, дзетка, - 
Адазвалася суседка. 
- Я дык думаю таксама, 
Дзякаваць змушае мама. 

РЭГУЛІРОЎШЧЫК 
 
 
- Што робіць, - запытаўся Ваня, - 
Той чалавек на скрыжаванні? 
Чаму ён, адкажы мне, мама, 
Заўжды вымахвае рукамі? 
- Сыночак мой, дык вось паслухай : 
Гэта рэгуліроўшчык руху. 
Рукой паказвае машынам, 
Накіравацца дзе павінны. 
- Адкуль ён ведае, матуля, 
Каму якой паехаць з вуліц? 
 
 
 
 
 
 
ТАТА ПУЖАЕЦЦА МАШЫН 
 
 
Звяртаецца да мамы сын, 
Прыйшоўшы з горада дахаты: 
- Не спадзяваўся, што машын 
Баіцца так страшэнна тата. 
 
Калі на супрацьлеглы бок 
Ішлі па вулічным мы бруку, 
Дык тата мне сказаў: - Сынок, 
Моцна трымай мяне за руку. 

ДЗЕТАК ПАНЯСУЦЬ У ХАТЫ 
 
 
- Скажу табе, Эвуня, 
Цікавую прыкмету: 
Маюць ужо на клуні 
Буслы маленькіх дзетак. 
 
- Дык тут такая справа: 
Напэўна, мілы тата, 
Буслы ўжо неўзабаве 
Іх панясуць у хаты. 
 
 
 
 
 
АД ВЁСКІ БУСЕЛ АДВЯРНУЎСЯ 
 
Стрэліся буслы ізноў 
Ля старой вясковай хаткі 
Прывіталіся: - Здароў! 
Ты куды нясеш дзіцятка? 
 
- Меўся ў вёску яго даць, 
Панясу аднак у горад. 
Ён, вядома ж, уцякаць 
З роднай вёскі будзе скора. 

ТАТА КУПІЦЬ МНЕ БРАТА 
 
 
- Будзь, сыночак, паслухмяны, - 
Тата адазваўся ў хаце. – 
А за гэта нечакана 
Будзе ўзнагарода: брацік. 
 
Запытаў матулю Славік: 
- Ці сказаў табе ўжо тата, 
Што я буду неўзабаве 
Мець малюсенькага брата? 
 
 
 
 
 
 
ЯРАСЛАЎ З ДРЭВА ЎПАЎ 
 
 
Многа ўгледзеў Яраслаў 
Спелых груш на верхавіне. 
Толькі ўлез туды – упаў 
З абламанаю галінай. 
 
Дзед прытупаў у садок, 
Адазваўся поўны гневу: 
- Бачу, ты даспеў, сынок, 
Калі ўпаў, як груша з дрэва. 

ДЗЕНЬ НАРАДЖЭННЯ 
 
 
Сёння Жэні свята, 
Урачыста ў хаце. 
Дорыць цацкі тата, 
А ласункі маці. 
 
Пытаецца мамы 
Шчаслівая Жэня: 
- Ці заўтра таксама  
Мой дзень нараджэння? 
 
 
 
 
 
 
ПАДАРУНАК 
 
- На імяніны, татка, 
Куплю табе падарак. 
- Я аб тваіх, дзіцятка, 
Пяцёрках толькі мару. 
 
- Запозна ўжо гаворыш 
Ты аб жаданні гэткім. 
Купіў табе я ўчора 
Прыгожыя шкарпэткі. 

ФІЛЬМ ПАПІЛЬНУЙ, МАЯ МАТУЛЯ 
 
 
У сваёй надта чулай мамы, 
Сеўшы выгодна на каленях, 
Тэлевізійную праграму 
З цікавасцю глядзела Жэня. 
 
Раптам азвалася ласкава: 
- Ты папільнуй, мая мамуся, 
Каб фільм не скончыўся цікавы, 
А я пайду вады нап’юся. 
 
 
 
 
 
 
У НЯДЗЕЛЮ НА КАЧЭЛЯХ 
 
 
Напоўнена хата 
Жыццём у нядзелю. 
Купіў хлопцу тата 
Каня на качэлях. 
 
Імчыць віхрам Віця, 
У добрай ён форме. 
Крычыць: - Падкажыце, 
Дзе газ і дзе тормаз? 

А ДЗЕЖ ГАЛАВА? 
 
 
У парку між дрэў 
Малы Яраслаў 
Лысага сустрэў 
І яго спытаў: 
 
- Я гляджу ўвесь час, 
Не ўгадаць, хоць рэж! 
Лоб ды лоб у вас, 
Галава дык дзе ж? 
 
 
 
 
 
 
ШТО КАЖУЦЬ ГОСЦЮ? 
 
- Падыйдзі сюды, 
Сыночак Валодзя. 
Што кажуць тады, 
Калі госць выходзіць? 
 
Сваёй цётцы ён, 
Ужо ля парога, 
Сказаў наўздагон : 
- Дзякуй Богу. 

ЗАБЛУДЗІЛІ ХЛОПЦЫ Ў ЛЕСЕ 
 
 
Заблудзілі хлопцы ў лесе, 
Калі там знайшліся зранку. 
Запытаўся Ясь Алеся: 
- У якім ідзем напрамку? 
 
- Зразумела, што ў паўднёвым, 
Дык дадумацца тут можна. 
- На якой гэта аснове? 
- Гарачэй нам з крокам кожным. 
 
 
 
 
 
 
ГАДЗІННІК НА ГАЛІНЕ 
 
У лес дрымучы Ваня 
Упершыню прыехаў. 
Зязюлі кукаванне 
Нясло далёка рэха. 
 
- Паслухай, мама, у лесе, 
На дрэва верхавіне, 
Нехта, відаць, павесіў 
Насценны наш гадзіннік. 

АСТАЎСЯ КАЎНЕР 
 
 
Спыталі Якуба: 
- Чаму надзьмуў губы? 
- Мае вы браточкі – 
Прапаліў сарочку. 
- Зашый яе толкам. 
- Не маю іголкі. 
- Які дзіркі размер? 
- Дык астаўся каўнер. 
 
 
 
 
 
 
СПІЦЬ ЛЯЛЬКА НАТАЛЬКІ 
 
Спытала Натальку 
Увечары мама: 
- Чаму ты без лялькі 
Сядзіш на праграме? 
 
- Увагу звярнулі, 
Што фільм для дарослых. 
Сніцца ўжо, матуля, 
Ляльцы сон дзівосны. 

МАРАФОННЫ БЕГ 
 
 
Убачыў марафонны бег 
Вясенняю парою 
І тату запытаў Алег 
- Куды бягуць гурмою? 
 
- Дык залаты медаль дадуць 
З іх першаму на мэце. 
- Чаму ж тады за ім бягуць 
Усе, як быццам дзеці? 
 
 
 
 
 
 
ФУТБОЛ НА ЭКРАНЕ 
 
 
Бабуленька старая 
Глядзіць якраз футбол, 
Унук яе пытае: 
- Забілі ўрэшце гол? 
 
Бабуленька праз хвілю 
Хлопцу дае адказ: 
- Не знаю, ці забілі, 
А падалі не раз. 

КАГО БАІЦЦА, ТАТА? 
 
 
- Ці ты ільва баішся, тата, - 
Пытае малы Коля. 
Тата не гэта зухавата: 
- Сыночак мой, ніколі. 
 
- А можа тыгр цябе пужае? 
- Не страшны ён таксама. 
- Дык я цяпер, татулька, знаю: 
Баішся толькі мамы. 
 
 
 
 
 
 
ЦІ ЗАЙЦАЎ ТЫ БАІШСЯ, ТАТА? 
 
 
Ранюсенька выходзіць з хаты 
Бацька на паляванне. 
- Ці зайцаў ты баішся, тата? – 
Пытае раптам Ваня. 
 
- Дык не пужаюся, вядома, 
Я зайцаў аніякіх. 
- Чаму ж тады выходзіш з дому 
Са стрэльбаю, сабакам? 

ВЫГАНЯЙ МАРОЗ НА ДВОР 
 
 
Маем снежань, - кажа мама, - 
Вельмі дзіўная пара. 
Кожны новы дзень з дажджамі, 
А марозу ўсё няма. 
 
- Ёсць ён, ёсць, штодзённа страшыць, - 
Адказаў малы Ягор.- 
У лядоўніку ён нашым, 
Выганяй яго на двор. 
 
 
 
 
 
 
СЫНОЧАК ШУКАЕ ВОЧАК 
 
 
Угневанная маці 
Сварыць свайго сыночка: 
- Дурэеш заўжды ў хаце, 
З пруткоў спусціў мне вочка. 
 
У кожненькім куточку 
Шукае хлопец з плачам: 
- Схаваліся дзе вочкі? 
Я вас нідзе не бачу. 

БАБУЛІН СКАРБ 
 
 
Бабуля зямельку капае 
Чорную, быццам бы фарба. 
- Чаго ты, бабуля, шукаеш? 
Бабуля адказвае:- Скарбу. 
 
Унучак падумаў хвіліну 
І пачынае дзівіцца: 
- Стаіць побач скарб твой адзіны, 
Годзе ў зямлі гэта рыцца. 
 
 
 
Я З БАБУСЯЙ АЖАНЮСЯ 
 
 
- Вельмі кахаю я бабусю, - 
Таце сказаў малы сынок, - 
Напэўна з ёю ажанюся, 
Калі прыбудзе мне гадок. 
 
- Не можаш, дарагі Адаме, - 
Тата сынка перасцярог, - 
З маёю ажаніцца мамай, 
- А ты з маёй, татулька, мог? 

ЦІ ПЕНСІІ НЕ СТРАЦІШ? 
 
Крэм мне гэты падыходзіць? – 
Бабуля спытала. 
- Вас напэўна амалодзіць 
На гадоў нямала. 
 
Нешта дзіўнае такое 
Чуе ўнучка Кася: 
- Калі станеш маладою – 
Пенсіі не страціш? 
 
 
 
 
 
 
ДАБРАНОЧКА 
 
 
Мама вучыць сына: 
- Якая быць мусіць 
Па пятай гадзіна? 
- Шостая, мамуся. 
 
- Што будзе па сёмай? - 
Спытала сыночка. 
- Тады, - кажа Сёма,- 
Будзе Дабраночка. 

ЛЕПШЫ ТОЙ, ШТО МЫШЭЙ ЛОВІЦЬ 
 
 
Паспрачаліся каты, 
Што на печы грэлі целы: 
- Лепшы я, ці лепшы ты? 
Лепшы чорны кот, ці белы? 
 
Спрэчкай нерваваўся той 
Невялічкі хлопчык Лёва. 
- Вось, каты, адказ вам мой : 
Лепшы той, што мышэй ловіць. 
 
 
 
 
 
МІЛЫ КОЦІК, ДЗЕ ТВОЙ БОЦІК? 
 
 
Дзедка запытаўся: - Коцік, 
Мой унучак дарагі, 
У адным ты ходзіш боце, 
А дзе ж боцік твой другі? 
 
- Я другі твой боцік маю, - 
Дзедку адказаў Лявон,- 
Толькі першага шукаю, 
Недзе ўжо патупаў ён. 

ВЫХОДЗЯЦЬ ЗУБЫ 
 
- У дачушкі Любы, - 
Ганарыцца мама, - 
Ужо выходзяць зубы 
Цэлымі радамі. 
 
- Спадчына па дзеду, - 
Азваўся Валодзя. - 
У яго без следу 
Зубы ўсе выходзяць. 
 
 
 
 
 
 
КЛАДКА ДА НЕБА 
 
 
На небе Міколка 
Дажджлівай вясною, 
Угледзеў вясёлку, 
Сагнутай дугою. 
 
- Ты глянь толькі, татка, 
Нам цешыцца трэба, 
Вось маем мы кладку 
Да самага неба. 

ГРОШЫ Ў ЗБАНЕ 
 
 
Мама сказала: - мо Іван, 
У магазін да Янука 
Збегай, табе няхай у збан 
Налье два літры малака. 
 
- А грошы дзе твае, сынок? – 
Пытае прадавец тайком. 
- Схаваў я грошыкі ў збанок, 
Яны вось там пад малаком. 
 
 
 
 
 
 
КОЛЬКІ Ж САПРАЎДЫ БРАТОЎ? 
 
 
Запытала Мікалая 
Група хлапчукоў: 
- Ты прызнайся, колькі маеш 
Сапраўды братоў? 
 
- У мяне ж, я вам клянуся, 
Толькі адзін брат. 
- Кажа ж сястра твая, Люся, 
Што два акурат. 

ТАМАРА КУПІЦЬ АКУЛЯРЫ 
 
 
- Бабуля, пачытай хвілінку 
Казку пра бурага мядзведзя. 
- Ох, не магу, мая дзяўчынка, 
Згубіла акуляры недзе. 
 
Засумавала тут Тамара:? 
- Чытаць не хочаш, дарагая, 
Куплю сабе я акуляры, 
Тады сама ўсё прачытаю. 
 
 
 
 
 
 
ЦІ ТЫ БЫЛА МАЛОЙ  
ДЗЯЎЧЫНКАЙ? 
 
 
- Ці ты была малой дзяўчынкай, 
Дарагая мама? 
- Была, была, мой мілы сынку, 
Я жэўжыкам таксама. 
 
- І, мама, ты хадзіла ў школу? 
- Хадзіла, вядома. 
- А з кім жа я, малы Мікола,  
Заставаўся дома? 

ШКАДА, ШТО НЕ СВЯТЫ 
 
 
Так вельмі цешыцца Ігнат – 
Малога брата мае. 
Яго чамусьці акурат 
Назвалі Мікалаем. 
 
Галоўкі колер залаты, 
Позірк надзвычай шпаркі. 
Шкада, што толькі не святы, 
Прыносіў бы падаркі. 
 
 
 
 
 
 
ЧАМУ ЧОРНЫ АБО БЕЛЫ? 
 
 
- Ты растлумач мне, мілы Клім, 
Той факт незразумелы: 
Чаму выходзіць з хаты дым 
Раз чорны, а раз белы? 
 
Калі печ з хлебам аржаным – 
Дык чорны дым таксама. 
А калі ўбачыш белы дым – 
Пірог пячэ нам мама. 

СТРАШЭННА ПЛАКАЎ МАЛЫ ЯКАЎ 
 
 
Адлупцавалі небараку 
За тое, што сястрычку тоўк. 
Страшэнна плакаў малы Якаў, 
А калі змучыўся – замоўк. 
 
Матуля кажа: - Богу дзякуй, 
Замоўк урэшце, роў ды роў. 
Адказвае на гэта Якаў: 
- Як адпачну, дык буду зноў. 
 
 
 
 
 
 
БЫЎ ПАСЛУХМЯНЫ, КАЛІ СПАЎ 
 
 
Бацька вярнуўшыся з работы 
Падчас вячэры, за сталом, 
Мае вялікую ахвоту 
Пагаварыць з малым сынком. 
 
- Ці быў ты, сынку, паслухмяны? 
Малы гарэза Яраслаў 
Адказ даў вельмі нечаканы: 
- Быў паслухмяны, калі спаў. 

НЕ УПЭЎНЕНЫ МО, ТАТКА? 
 
 
З вялікім гневам уваччу 
Бацька звярнуўся да Сцяпана: 
- Цябе я зараз правучу, 
Як добрым быць і паслухмяным. 
 
Скажы, я бацька твой, ці не, 
Калі не навучу парадку? 
- Чаму ж пытаешся мяне, 
Не ўпэўнены мо ў гэтым, татка? 
 
 
 
 
 
 
БАЛЯЦЬ МНЕ НОГІ 
 
 
- Баляць мне вельмі ногі, 
Цяжкія, як калоды. 
- Дык пацярпі нямнога, 
Мяняецца пагода. 
 
Баляць на змену, Лена, 
Вось гэта цалкам ясна. 
- Баляць мне не на змену, 
Ды толькі адначасна. 

НЕ ТАКАЯ Я ДУРНАЯ 
 
З горыччу малая Рая 
На панадворку плача: 
- Не такая я дурная, 
Як мяне ўсе бачаць. 
 
А на гэтае Агата 
Кажа: - Небарака, 
Каб разумная была ты, 
Перастала б плакаць. 
 
 
 
 
 
 
ВЫПАДАК 
 
 
- Ты растлумач мне гэткі 
Выпалак вось адзін : 
- Сястра твая брунетка 
А ты чаму бландзін? 
 
- Тады малую Олю 
Даў нам ласкавы лёс, 
Калі змяніла колер 
Мама сваіх валос. 

ТРЭБА МЕНШ СПАЦЬ 
 
 
Мне ноччу снілася, павер, 
Я на будове інжынер, 
Будую аграмадны дом, 
Рабочых поўненька кругом. 
Ды што рабіць, спытаў Лявон, 
Каб споўніцца мог гэты сон? 
- Раду табе магу я даць: 
Меней, сыночак, трэба спаць. 
 
 
 
 
 
НА ЎРОКУ ХІМІІ 
 
 
Настаўнік на ўроку пытаецца: 
- Скажы, калі ласка, Ніна, 
Што з золатам атрымаецца, 
Калі на паветры пакінем? 
 
Падказка дзяўчынцы марыцца, 
З падказкай прыходзіць Фома: 
- Што з золатам іншага здарыцца? 
Яго ж украдуць нам, вядома. 

ДОБРЫ ЗРОК 
 
 
- Пэўна Марс там угары, - 
Паказвае Вера. 
- Ты хлусні не гавары, 
Дык гэта ж Венера. 
 
- Дасканалы маеш зрок, 
Дарагая Валя,  
Як патрапіш так здалёк 
Адрозніць дэталі. 
 
 
 
 
 
ЦІ ГЭТА ЗГУБА? 
 
 
Пытае бацьку спрытны Фома: 
- Ці можна згубленай лічыць 
Рэч, калі добра нам вядома, 
Дзе вось цяпер яна ляжыць? 
 
- Згубай яе зваць не павінны, 
Адказ ён сыну даў такі. 
- Дык, тата, новы твой гадзіннік 
Ляжыць на дне нашай ракі. 

ЛЕБЕДЗЬ РАК І ШЧУПАК 
 
 
Настаўнік пытаецца Лёву: 
- Скажы, разумееш ты як 
Змест байкі Івана Крылова 
,,Лебедзь, рак і шчупак?” 
 
Скажы, чаму не кранулі 
Разам яны з месца воз? 
- Павінны, падказвае Уля, 
Запрэгчы каня да калёс. 
 
 
 
 
 
 
СМЕХ 
 
 
Смех не грэх, усім вядома, 
Смех здароўе, асалода. 
Дык у школе, працы, дома, 
Трэ смяяцца нам заўсёды. 
 
Смех здараецца ўсялякі, 
З моцным гумарам, сатырай. 
Лепш смяяцца, чымся плакаць, 
Толькі без насмешкі, шчыра. 
 
 
 



 
187 

ЗМЕСТ 
 
 
Вясёлка       5 
 

ПАДЛЯШША 
 
ЛЮБІ БРАТОК,РОДНЫ КУТОК! 
 
Добры дзень, школа     8 
Квітней, наша радзіма     9 
Каб больш ніколі     10 
Я нарадзіўся беларусам     11 
Пытанні і адказы      12 
Алеся з Падлесся     13 
Матуля вучыла сына     14 
Запавет       15 
Выясніў унуку дзедка     16 
Шануйце маці, дзеці     17 
Расце ў полі хлеб, кашуля    18 
Там жывуць бабулі і дзядулі    19 
На гары       20 
Рэлікты       21 
Сіла ў ведах      21 
Глобус       22 
Так вельмі ўнук падрос     24 
Цэлы тыдзень мучыў злыдзень    26 
Канікулы      27 
 
ПРЫРОДУ БЕРАЖЫ, ПРЫРОДАЙ ДАРАЖЫ! 
 
Наша прырода      29 
Прадвесне      30 
Коцікі жоўтажывоцікі     31 
Плача дожджык      31 
Караблік      32 
Утапіўся ў студні месяц     32 
Тамара і хмара      33 
Лета       34 
Летні ранак       35 
Збожжа ў падарожжы     36 
Камбайны      36 
Вецер лётае па свеце     37 
Слівы на грушы      38 
Ягады       39 
Бабіна лета      40 
Восень       41 
Бяроза       42 
Рабіна       43 
Золата восені      44 
Восені плады       45 

Першы снег       46 
Карусель       47 
Ягорка і горка      48 
Зіма       49 
Каб уцёк мароз       50 
Санкі вінаваты      51 
 
БАБУЛІ, ДЗЕДКІ І МАЛАЛЕТКІ 
 
Бабулі даручэнні      53 
Варыць бульбу бабулька    54 
Сам з сабой гаворыць     54 
Міколка і іголка      55 
Ці быў ты, дзедка, маладым?    56 
Чаму ходзіш ты з кіёчкам?    57 
Бабуліны маршчыны     58 
Колькі ўнукаў у бабулі?     58 
Цягнік давозіць да кватэры    59 
Унучка –чамучка     60 
Наймацнейшая бабуля      61 

Тэкст з супервокладкі: 
 
 ВІКТАР ШВЕД нарадзіўся 23 ІІІ 1925 года ў 
вёсцы Мора на Беласточчыне ў сялянскай сям’ і. 
 Вучыўся ў беларускіх сярэдніх школах у 
Гайнаўцы і Бельску Падляшскім. Закончыў 
аддзяленне журналістыкі і кафедру беларускай  
філалогіі Варшаўскага універсітэта. Член Саюза 
польскіх пісьменнікаў і Беларускага літаратурнага 
аб’яднання ,,Белавежа”. 
 Дэб’ютаваў у ,,Ніве” з 1957 года вершам ,,Я  
беларус”. Аўтар зборнікаў паэзіі ,,Жыццёвыя 
сцежкі”(Беласток, 1967), ,,Дзяцінства прыстань” 
(Беласток, 1975), ,,Дружба” (для дзяцей, Мінск, 
1976), ,,Мая зялёная Зубровія”, Мінск, 1990), Родны 
схоў”, Беласток 1991). Цыкл вершаў для дзяцей  
змешчаны ў падручніку ,,Чытанка” для беларускіх 
дапаўняльных школ (Нью Йорк, 1968). Дзіцячыя 
вершы змешчаны таксама ў падручніках для 
пачатковых беларускіх школ у Польшчы. Сааўтар (з 
А. Баршчэўскім) падручнікаў для 8 класа ,,Дружба і 
праца” (Варшава, 1967) і ,,Насустрач жыццю” 
(Варшава, 1974). Друкуецца таксама ў ,,Ніве” і 
,,Зорцы”, літаратурных альманахах, беларускіх 
календарах. Між іншым у ,,Беларускім календары” 
(Беласток, 1970) змешчана некалькі дзесяткаў 
вершаў для дзяцей, да якіх музыку напісаў Эдуард 
Гойлік. 
 
 ВІКТАР ШВЕД – адзіны паэт пражываючы ў 
Польшчы, які пастаянна піша для дзяцей на 
беларускай мове. 

 На кніжку ,,Вясёлка” склаліся разнародныя па 
сваім змесце і форме вершы, напісаныя на працягу 
многіх гадоў. Сведчаць яны аб шырокіх творчых 
магчымасцях Віктара Шведа ў галіне паэзіі для 
дзяцей, увасабляючай кодавыя знакі нацыянальнай і 
агульначалавечай культуры. Вершы маралізатарска-
дыдактычныя знаходзяцца па суседству з творамі 
рамантычнага характару, навязваючымі да народнага 
фальклору, напісанымі жартаўліва а адначасова з 
чуллівасцю. 
 Вершы Віктара Шведа адклікаюцца да 
пазітыўных прыкладаў, даюць параду паспяховай  
дзейнасці і належных паводзін у акрэсленых 
абставінах. Кляймуюць адмоўныя рысы характару, 
перасцерагаюць перад дрэнным захаваннем. 
Заклікаюць берагчы і шанаваць прыроду і назіраць за 
разумным, адвечным рытмам яе перамен. 
 ,,Вясёлка” у жывы і поўны гумару спосаб 
паказвае штодзённы побыт дзяцей, іх гульні, радасці 
і клопаты. 
 
 
 


